
MINUTI

  THE CHAIRMAN (Onor.  Leo Brincat):  Jidher li għandna quorum u  għaldaqstant nistaqsi jekk il-Minuti jistgħux jiġu konfermati.   

  L-Onor. Austin Gatt.

  ONOR. AUSTIN GATT (Ministru tal-Ġustizzja u Kunsilli Lokali):  Nifhem li l-minuti mhux faċli li jsiru speċjalment kif nitkellmu aħna hawn ġew fejn kulħadd irid jintervjeni, pero` naħseb li l-minuti m’humiex għal kollox korretti fejn jirrigwarda l-parti dwar il-konklużjonijiet fuq l-audit report ta’ l-NAC.  

  L-ewwel paragrafu qed jgħid li “il-Kumitat qabel li l-Uffiċċju ta’ l-Awditur Ġenerali jagħmel test study ta’ kif wieħed jista’ jġib value for money in scientific projects”.  Jekk niftakar sew aħna konna bażikament għedna li dak li kien talab l-Onor. Pullicino fil-laqgħat preċedenti li kellna dwar dan is-suġġett, ma kienx daħal fit-terms of reference oriġinali.  Dakinhar konna tlabna li l-Awditur Ġenerali, minkejja d-diffikultajiet li għandu biex jagħmilha u li kienu ġew acknowledged  jara jekk huwiex possibbli li jsir eżami tal-proġett mill-1997 ‘il quddiem u anke jieħu in konsiderazzjoni l-fatt li kellu jsir a scientific and technical audit tal-proġett.  Jien mingħalija li hekk konna ftehemna.  

  THE CHAIRMAN:  Jista’ jkun li din qiegħda daqsxejn telegrafika ż-żejjed, pero` naħseb li l-punt li qed isemmi l-Onor. Gatt jikkoinċidi ħafna mal-proceedings kif dorthom ftit jiena.

  ONOR. AUSTIN GATT:  To be fair, din il-frażi ssemmiet jiġifieri m’hijiex ivvintata.

  THE CHAIRMAN:    Iva, fil-fatt issemmiet. 

  ONOR. AUSTIN GATT: Jien użajt il-kliem “value for money in scientific projects”, pero` naħseb li l-konklużjoni mbagħad inbidlet minn dak li semmejt jien.

  THE CHAIRMAN: Naħseb li nistgħu nżidu din ir-rider li qed jissuġġerixxi l-Ministru Gatt.  Hawn xi oġġezzjonijiet fuqha?   

  ONOR. GEORGE HYZLER (Segretarju Parlamentari):     Mr Chairman, li xtaqt jien hu li niftehmu x’nifthemu jkun aċċettat mill-Awditur Ġenerali li jista’ jagħmlu biex ma nitolbuhx jagħmel xi ħaġa li mbagħad hu jsib diffikulta` biex jattwaha għaliex imbagħad nerġgħu niġu  back to square one.  Voldieri jien li ħsibt li kienet il-konklużjoni tal-laqgħa tad-darba l-oħra kienet li aħna nixtiequ li jkun hemm xi tip ta’ studju fuq il-mod ta’ kif qed jiġi mmexxi l-NAC llum il-ġurnata għal dak li huwa value for money, pero` iktar importanti minn hekk huwa li wieħed jara x’mudelli jintużaw f’pajjiżi oħra fejn għandek dan it-tip ta’ partnership - jien sejjaħtilha avventura d-darba l-oħra – li fl-aħħar mill-aħħar għadu esperiment bejn il-gvern u l-privat f’dak li għandu x’jaqsam ma’ proġetti ta’ riċerka applikata li anke nistgħu neħduha pass oltre, u ngħidu riċerka applikata fejn hemm anke aspetti kummerċjali, u naraw liema mudelli forsi jistgħu jiffittjaw is-sieq tagħna.   

  Issa f’liema termini nistgħu npoġġuha li hija aċċettabbli għall-Awditur Ġenerali bir-riżorsi li għandu u li jista’ jkollu aċċess għalihom hija kwestjoni oħra u jien nixtieq nisma’ lilu jitkellem fuqha.  Li ma nixtieqx li jsir huwa li nagħmlu terms of reference lill-Awditur Ġenerali, imbagħad jgħaddu x-xhur u jgħidilna li ma jistax jagħmilhom għaliex m’għandux il-mezzi.

  THE CHAIRMAN:    Jien żgur m’iniex se noġġezzjona biex l-Awditur Ġenerali jagħti l-kummenti tiegħu, anzi nistiednu jingħaqad magħna flimkien ma’ xi uffiċjali tiegħu. 

Is-Sur Joseph G. Galea ħa postu madwar il-mejda.

  THE CHAIRMAN:  Jekk niftakar sew - hawnhekk għandi l-unedited and unrevised version tad-debate tal-laqgħa preċedenti - l-Awditur Ġenerali kien diġa` - ovvjament suġġett għall-korrezzjoni u naħseb l-aħjar korrezzjoni jista’ jagħmilha hu stess min-naħa tiegħu – ta r-reazzjoni tiegħu għal din il-proposta li kienet saret min-naħa tagħna bħala Kumitat u kien qal li għalkemm iħoss li dan kważi qiegħed bordering on consultancy, huwa kien lest li fil-limiti tar-riżorsi li għandu u forsi naħseb anke b’xi farming-out li ma kenitx l-ewwel darba li saret min-naħa ta’ l-audit office, dan il-task oneruż jiġi kkunsidrat min-naħa ta’ l-audit office.  Imma naħseb li l-aħjar bniedem li jista’ jispjega m’huwiex jien imma huwa proprju s-Sur Galea nnifsu.  

  IS-SUR JOSEPH G. GALEA (Awditur Ġenerali):   Mr Chairman, forsi l-kuntest li dħalt fil-pożittiv għaliha dik kienet li qed nikkonsidra li kif qed tesprimu ruħkom intom ma naħsibx li għandi riżorsi biżżejjed biex nasal għaliha.  Apparti hekk ma  ma naħsibx li huwa kompitu tiegħi, pero` li forsi nista’ nipprova nagħti lil dan il-Kumitat huwa li permezz ta’ kuntatti li għandna ma’ pajjiżi oħrajn fl-isfera tiegħi, nara għandhomx xi best practice fl-ambitu ta’ dawn il-private/public partnerships u naraw jekk jistgħux ikunu applikabbli.  

  Jien naħseb li l-kuntest ta’ prinċipju huwa l-istess għaliex xorta hemm spejjeż u dħul u forsi wieħed anke jieħu in konsiderazzjoni li ċerti spejjeż se jkunu aktar the scientific experimental part of it.  Imma s’hemmhekk forsi nistgħu naslu.  In so far ta’ l-aquaculture scientific …    (Interruzzjonijiet)  Jien nieħu din l-okkażjoni biex ngħid li jien inkun aktar f’pożizzjoni feliċi jekk kemm-il darba dan il-Kumitat jiddraftja t-terms of reference ta’ xi tridu li jagħmel l-uffiċċju tiegħi.  Jien lest li nagħmilhom jien u ngħaddihomlkom, pero` jekk jiġu min-naħa tagħkom inkun aktar ferħan għaliex inkun naf x’se jkunu t-terms tiegħi.

  THE CHAIRMAN:  Jien naħseb li l-aħjar ħaġa, dejjem jekk jaqblu sħabi l-Membri, hija li ssir draft co-jointly tat-terms of reference li qed nagħtu lill-Awditur Ġenerali, tiġi ċċirkolata fost il-Membri tal-PAC, imma ssir b’konsultazzjoni ma’ l-Awditur biex ma nerġgħux niġu f’sitwazzjoni li nkunu qbilna fuq xi ħaġa bejnietna u għabbejna lill-Awditur Ġenerali b’xi ħaġa li tkun oneruża ż-żejjed u mhux prattikabbli li tkun tista’ tiġi esegwita.   Ma nafx jekk sħabi jaqblux ma’ dan.    Hawn iżjed kummenti fuq il-korrettezza tal-Minuti?  Il-Ministru.

  ONOR. AUSTIN GATT:    Iva, Mr Chairman, fir-rigward tat-tieni paragrafu naħseb li biex inkunu iktar preċiżi rridu ngħidu li l-Membri tal-Kumitat qablu li r-rapport jadottawh in toto u li jitpoġġa fuq il-Mejda tal-Kamra - għalkemm naħseb li din hija l-konsegwenza naturali.  Barra minn hekk irid jingħad li aħna, bħala PAC,  m’għandna ebda funzjoni oħra qua PAC u l-funzjonijiet li jista’ jkun hemm issa jridu jittieħdu mill-uffiċjali tal-gvern or whoever it is li għandu r-rapport u jimxi fuqu.   Naħseb li dawk kienu ż-żewġ konklużjonijiet ut sic.
  ONOR. CHARLES MANGION:   Filwaqt li naqbel perfettament fuq din l-ispeċifikazzjoni, jien niftakar li konna rriferejnih lill-Ministeru ta’ l-Agrikoltura u Sajd, lill-MPO  u anke lill-PSC biex jaġixxu fuqu fir-rigward ta’ passi dixxiplinarji, kompitu li m’għandux dan il-Kumitat.  Qed insemmi l-ismijiet għaliex identifikajnihom it-tlieta. 

  ONOR. AUSTIN GATT:  Naqbel perfettament ma’ l-Onor. Mangion.

  THE CHAIRMAN:   Jien naħseb li anke b’dawn iż-żewġ punti li qbilna dwarhom inkunu qegħdin niċċaraw l-affarijiet għall-benefiċċju ta’ diversi kummenti li kien hemm fil-media lokali.  Jien m’iniex se noqgħod nidħol biex nirrispondi individwalment id-diversi kummenti li kien hemm, editorjali, columnists, eċċ.,  imma nitlob lill-membri ta’ l-istampa li qegħdin preżenti sabiex jirrapportaw kemm jista’ jkun fedelment dak li ġie diskuss u maqbul dwaru llum b’mod partikolari anke nagħtuhom kopja tal-minuti forsi as revised ħalli jkunu faithful kemm jista’ jkun fir-reproduction ta’ dak li għandu jingħad fil-gazzetti u fil-media tal-komunikazzjoni.

  ONOR. GEORGE HYZLER:    Mr Chairman, jekk forsi nista’ nżid xi ħaġa ma’ dak li għedt inti, ngħid li forsi jkun tajjeb li lill-membri ta’ l-istampa nagħtuhom ukoll kopja tat-transcipt ta’ dak li ntqal id-darba l-oħra billi dak li apparentement fehem il-persuna li kitbet dik l-ittra m’għandu x’jaqsam assolutament xejn ma’ dak li ġara f’din il-Kamra d-darba l-oħra.  Għalhekk naħseb li jkun tajjeb li l-ġurnalisti almenu jkollhom il-possibbilta` li jaraw li dak  li ntqal ma kellu x’jaqsam assolutament xejn ma’ dik l-ittra.  

  THE CHAIRMAN:  Naħseb li it’s a fair comment.  Hawn xi oġġezzjonijiet?   Ma jidhirx li hawn, għaldaqstant nitlob lis-Segretarja sabiex aktar tard tiċċirkola l-kopji lill-membri tal-media.   

  Il-Ministru Gatt.

  ONOR. AUSTIN GATT:   Mr Chairman, ladarba approvajna l-minuti jien xtaqt inkun naf jekk inti jidhirlekx li għandek tieħu pożizzjoni fuq l-ittra li nkitbet mis-Segretarju Permanenti fil-Ministeru għall-Agrikoltura u Sajd u l-intervista li ta lil ġurnal lokali.

  THE CHAIRMAN:  Bħala opinjoni personali - din qed ngħidha fuq responsabbilta` personali u ma kkonsultajtx lanqas ma’ sħabi l-Membri l-oħra tan-naħa ta’ l-Oppożizzjoni fuq dan il-Kumitat - naħseb li f’dan l-istadju delikat fejn kellna każ li resaq anke quddiem l-iSpeaker tal-Kamra tar-Rappreżentanti u ngħata ruling min-naħa tiegħu, m’huwiex opportun li ngħaddi ġudizzju jiena personalment u nħalli lil kulħadd jasal għall-konklużjonijiet tiegħu.  Dan qed ngħidu kemm għal min interpreta li din il-korrispondenza setgħet imminat l-awtorita` tal-Membri tal-PAC, kemm għal dawk li setgħu nterpretaw li dan immina l-awtorita` tal-PAC innifsu, u kemm għal dawk - kif għamlu ċerti editorjalisti proprju llum stess - li mplikaw li dan seta’ immina l-awtorita` taċ-Chairman innifsu.   Jiena, b’responsabbita` personali nieqaf hawn.   Il-Ministru.

  ONOR. AUSTIN GATT:    Jien ovvjament nifhem il-pożizzjonijiet personali li kull wieħed minna jista’ jieħu, pero` bir-rispett kollu inti ċ-chairman ta’ grupp ta’ wieħed mill-iktar kumitati prominenti, jekk mhux l-iktar prominenti, li għandna fil-Parlament tagħna, kumitat li b’sodisfazzjon ngħid fis-seba’ snin li ilu mwaqqaf ftit drabi kien hemm kontroversji li ma ġewx solvuti, anzi kważi dejjem wasal għall-konklużjonijiet unanimi - kif wasalna għal konklużjoni unanima proprju fuq ir-rapport dwar l-NAC - u allura jien nistenna, anzi nippretendi,  li meta tiġi attakkata pożizzjoni li jieħu Membru - tajba jew ħażina kulħadd jiġġudika hu, anzi dak huwa s-sabiħ tal-liberta` ta’ pajjiżna - fuq diskussjoni li ssir hawn ġew – ikun min ikun u jkun mil-liema naħa jkun - fuq rapport li qbilna fuqu lkoll u ma kien hawn l-ebda distinzjoni bejnietna fuqu, iċ-chairman jifhem li dik il-pożizzjoni jekk mhux difiża qua Kumitat, tippreġudika l-operat serju ta’ dak il-Kumitat. 

  Iktar u iktar jien nippretendi li ċ-Chairman tal-Kumitat għandu jieħu pożizzjoni meta l-attakk jiġi minn persuna li mhux biss hija mpjegata tas-servizz pubbliku imma li hija impjegata fl-ogħla grad tas-servizz pubbliku u iktar minn hekk hija persuna intimament marbuta fl-istorja.   Jiġifieri għall-futur, hija etika ġusta u tajba li min jiġi eżaminat - fl-aħħar mill-aħħar anke l-operat tal-persuna msemmija suppost kienet parti minn dak ir-rapport -  għaliex ma jogħġbux l-argumentazzjoni li xi ħadd minna jagħmel huwa liberu li jattakkana?  Huwa liberu li jidħol hawn ġew u jgħid li jrid u l-Kumitat mhux biss jisimgħu b’rispett kif dejjem smajnih, anke f’okkażjonijiet separati li kellna fuq affarijiet oħra minkejja ċerti kummiedji li saru hawn ġew ukoll u ħadna paċenzja …?  Allura issa kumitat tal-Parlament se jippermetti li mpjegat tas-servizz pubbliku, hu min hu u hu f’liema grad hu - u jien ngħid li kulħadd mhux impjegat tas-servizz pubbliku biss - jattakka l-argumentazzjoni ta’ kull wieħed minna hawn ġew?    Jien nippretendi miċ-Chairman tal-Kumitat li jiġbed linja.  

  Aħna lkoll soġġetti għall-kritika u ma naħsibx li għandna bżonn nitgħallmu li aħna soġġetti,  pero` llum ninsabu konfortati b’ruling ta’ l-iSpeaker li qed jgħid li hemm prima facie ksur ta’ privileġġ u allura jiena mhux bil-kontra nargumenta, li għax hemm dak ir-ruling allura ma nikkummentax.  Jien ngħid li inti, Mr Chairman, illum tinsab konfortat b’dan ir-ruling u naħseb li huwa doveruż li dan il-Kumitat jiġbed linja.

  THE CHAIRMAN:  L-Onor. Gatt ovvjament huwa ntitolat għall-opinjoni tiegħu u jista’ jagħmel is-suġġerimenti konkreti u prattiċi kif jidhirlu hu, biss jiena dejjem kont prudenti hawnhekk anke meta kellna każi fejn jiena stess ma qbiltx strettament mal-mod kif imxew ċerti laqgħat ta’ dan il-Kumitat stess.  Jiena naqbel ma’ dak li qal l-Onor. Gatt li fil-maġġoranza kważi assoluta tal-każi dejjem ippruvajna naslu for a consensual approach imma kien hemm każi fl-imgħoddi fejn jiena ma qbiltx li ċerti Membri tal-Kumitat kellhom jikkritikaw rapporti li saru mill-NAO imma ma qgħadtx nagħti rulings u nesprimi ruħi f’dan il-mod biex nitfa’ l-weight tiegħi naħa jew oħra.  

  Jien dejjem ħassejt li l-konklużjonijiet għandu jasal għalihom kulħadd bi prudenza u mingħajr ma wieħed joqgħod jagħmel l-ebda spoonfeeding.  Huwa veru li kien hemm kritika li saret lil ċerti Membri ta’ dan il-Kumitat imma jekk neżaminaw dak li deher fil-media – u għalhekk jien bqajt nirriferi mhux biss għal dak li semma l-Onor. Gatt imma anke għal diversi artikli – naraw li kien hemm, per eżempju, artiklu li allega li għaliex jien aġġornajt il-laqgħa sine die kont qisni kompliċi jew kont qed immexxi xi forma ta’ cover up.  Allura jiena għandi noqgħod nieħu pożizzjoni anke fuq artiklu għal dan?  Allaħares aħna noqogħdu nieħdu pożizzjoni individwali fuq kull wieħed minn dawn il-każi.  

  Jien nerġa’ ngħid li kkonfortat ħafna mill-fatt li rnexxielna naqblu fuq il-minuti anke bis-suġġerimenti prattiċi li saru mill-kollegi preżenti u ġaladarba għandna dawn il-minuti hawnhekk li jitkellmu waħedhom u juru biċ-ċar li l-Kumitat mhux veru raqad fuq l-issue innifisha imma li din għadha a live issue min-naħa tal-Kumitat, il-fatt li jiena kkonfortat li l-Kumitat ma abbdika mill-ebda responsabbilta` tiegħu, iġibni fil-pożizzjoni li ma nħossx li għandna nimxu punt iktar ‘il quddiem għallinqas fejn għandi x’naqsam jien bħala dmirijiet tiegħi ta’ chairman.

  ONOR. AUSTIN GATT:  Bir-rispett kollu, naħseb li tgħid li inti, bħala Chairman ma qbiltx għaliex ċerti Membri ta’ dan il-Kumitat kultant ma qablux jew ikkritikaw xi rapport ta’ l-NAO …  Fl-opinjoni tiegħi dawn huma żewġ każijiet totalment separati. Hawnhekk kull wieħed minna jesprimi l-opinjonijiet tiegħu, anzi għandna d-dover li nesprimuhom u ma naħsibx li din għandha x’taqsam mal-każ tas-Sur Gauci Borda.  Il-każ tas-Sur Gauci Borda huwa uniku.  Ma ninsewx li aħna hawnhekk kellna każijiet fejn investigajna l-aġir ta’ ħafna nies.  Per eżempju, f’dawn l-aħħar sentejn kellna żewġ każijiet fejn l-NAO investiga l-aġir tal-public servants u nvestigajnhom bis-serjeta`, smajna x-xhieda li kellna nisimgħu u wasalna għall-konklużjonijiet li kellna naslu, imma ħadd m’għaddielu minn moħħu li jikteb ittra kif kiteb is-Sur Gauci Borda.  

  Jien m’iniex se nirriferi għal xi tgħid din l-ittra fuq il-Membri ta’ dan il-Kumitat jew għall-mod kif is-Sur Gauci Borda jdawwar l-argumentazzjoni li għamlu l-Onor. Pullicino u l-Onor. Hyzler, imma se nirriferi biss għal dak li jgħid fuq dan il-Kumitat.  Huwa beda l-ittra hekk: “Il-bieraħ, l-Erbgħa 4 ta’ Lulju 2001 kelli l-unur inkun mitlub nattendi l-ewwel laqgħa …  Ngħidlek il-verita` dalgħodu ma tantx inħossni onorat b’din l-attendenza tiegħi għal din il-laqgħa tal-bieraħ ….  Għalija jidher ċar li l-Onor. George Pullicino kif assistit mill-Onor. George Hyzler għandu ħerqa kbira li jfittex jagħlaq il-passat maħmuġ għar-raġunijiet li jafhom hu saħansitra anke billi jħammeġ il-preżent”.  Imma dan huwa mod kif tikteb?  Jiġifieri aħna f’dan il-Kumitat inħallu lil permanent secretary tal-gvern, li dan il-Kumitat ikkonkluda li issa jmissu jeżamina r-rapport u jara għandux jieħu passi dixxipplinarji fuqu,  jikteb b’dan il-mod u ngħidulu li ma jimpurtax għaliex din hija d-demokrazija u l-liberta`?  Jien b’dan li qed nistagħġeb u m’iniex se noqgħod nidħol fuq il-ksur tal-privileġġ u kif idawwar l-argumentazzjoni.  

  Dan jikkonkludi l-ittra billi jgħid “Kulma rrid mingħandek, jekk jogħġbok huwa, li fi kwalunkwe seduta oħra li issa saħansitra ġiet differita sine die …”.  Din hija invenzjoni totali.  U allura dan il-Kumitat jgħidlu “ma jimpurtax, għid li trid”!  Jien dan li qed ngħid.  Jiġifieri dan il-Kumitat m’għandux iħossu offiż u jgħid li ma jippretendix li segretarju permanenti jikteb b’dan il-mod u jinsultah għaliex m’huwiex taż-żufjett?  Daqshekk qed nitlob jien; xejn iktar.

  THE CHAIRMAN:  Jiena ħadt l-attitudni li ħadt u nħossni konvint minnha għaliex anke meta kellna r-rapport innifsu ta’ l-NAC li sar mill-NAO, l-istess Ministru Gatt meta kien qed jikkonkludi d-deliberations tiegħu u kien qed jitkellem dwar il-ħtieġa li wara li jgħaddi ċertu ammont ta’ żmien we can revert għall-PSC jew l-MPO biex naraw xi progress għamlu, huwa stess – u jien ngħid korrettement – qal, u se nikkwota mit-transcipt tad-debate: “pero` noqogħdu attenti li minn rwol ta’ informazzjoni ma ngħaddux għal rwol ta’ wieħed ta’ prosekuzzjoni”.  U jien ġenwinament nemmen li jekk aħna hawnhekk se noqogħdu nieħdu dan it-tip ta’  stands fuq id-diversi kitbiet li kien hemm mhux biss x’qal is-segretarju permanenti imma anke x’qalu d-diversi columnists u editorjalisti tal-gazzetti, ma nispiċċaw qatt.  Jien nerġa’ ngħid li ninsab ikkonfortat mill-fatt li qbilna fuq il-minuti, il-minuti nerġa’ ngħid li persważ li l-gazzetti u l-media se jġibuhom fedelment u naħseb li min akkużana b’cover ups u affarijiet oħra simili, illum qed jieħu t-tweġiba mhux minn xi kumment suġġettiv li nista’ ngħaddi jien jew xi ħadd mill-kollegi tiegħi miż-żewġ naħat tal-Kamra, imma mill-minuti nfushom kif qbilna fuqhom f'dan il-Kumitat.

  ONOR. AUSTIN GATT:  Pero`, Mr Chairman, inti għandek ukoll obbligi lejn dan il-Kumitat.  Int, bħala Chairman tal-PAC qed tiġi akkużat, u aħna miegħek, li hawnhekk qed nagħmlu farsa, u qed tiġi akkużat minn permanent secretary mhux minn Tizju li jgħaddi mit-triq. Jiġifieri issa l-istandard  tagħna se jkun li jiġi permanent secretary quddiemna, niggriljawh għaliex qed jagħmel “hekk” u għaliex għandu “daqshekk” telephone lines għal ma nafx kemm nies u għandu “daqshekk” karozzi, u jgħidilna li aħna farsa, kif qalilna s-Sur Gauci Borda.  Is-Sur Gauci Borda fl-ittra tiegħu qalilna “jien imdorri matul is-servizz tiegħi nitkellem fuq doveri u ħaddieħor jitkellem fuq privileġġi”.  U aħna ma ngħidulu xejn!  

  Jien m’iniex qed ngħid li jien jew l-Onor. Hyzler jew int ninsabu offiżi imma l-Kumitat kollu huwa offiż.  Anke d-diċenza ordinarja ta' kif wieħed jaħdem ma tħallikx tuża dan il-kliem aħseb u ara li tindirizza dan il-kliem lejn iċ-Chairman  tal-PAC.  Immaġina PAC fil-House of Commons fl-Ingilterra u jkollok permanent secretary li jgħidlek li int  titkellem fuq il-privileġġi u hu jaħdem!  Mhux talli hekk, talli imbagħad kompla jgħid fl-ittra tiegħu: “Agħmilli pjaċir u tgħajjatlix iktar quddiemek għaliex ma rridx inkun imċappas bl-iżviluppi tiegħu.”.

  THE CHAIRMAN:  Ma jfissirx li jien qed naċċetta dak l-istatement. 

  ONOR. AUSTIN GATT: Mela allura nagħmlu l-istatement!  Jien dan li qed nitlob; li int, f'isem il-Membri tal-Kumitat ma taċċettax l-istatements magħmula f'dan is-sens mis-Sur Gauci Borda.  Aħna la qed nitolbuk tagħmel kundanni u lanqas irrid nagħmel mozzjonijiet għaliex xorta waħda tgħaddi b'erbgħa kontra tlieta.  Jien li nippretendi huwa li inti tiddefendi l-unur tagħna bħala Membri u ta' dan il-Kumitat.

  THE CHAIRMAN:  Onor. Gatt, jekk jista' jkun tpoġġilix kliem f'ħalqi li ma nkunx  għedt.  Fil-konklużjoni tiegħu s-Sur Gauci Borda qal "kulma rrid  mingħandek, jekk jogħġbok, hu li fi kwalunkwe seduta oħra, li issa saħansitra ġiet diferita sine die, teżentani milli nattendi biex almenu, kif diġa` aċċennajt, ma nkunx imċappas bl-iżviluppi tagħha”.  Ma jfissirx b’daqshekk li aħna bħala Kumitat għandna xi oneru biex nimxu fuq dak li qed jissuġġerixxi s-Sur Gauci Borda.  Aħna żgur li ma nistgħux nabbdikaw mid-dritt tagħna li jekk inħossu li għandu jkun hemm  a public servant  fi kwalunkwe livell li għandu jidher quddiem dan il-Kumitat, dan insejħulu hawnhekk.  Jiġifieri jien naħseb li kemm għal dak li qal is-segretarju permanenti  preżenti fil-Ministeru għall-Agrikoltura u Sajd u kemm għal dak li qalu nies influwenti u mhux Tizju u Ċikku - li jkollok ċertu columnist li jikteb fil-gazzetti huwa influwenti wkoll u li jkollok editorjalista ta’ waħda  mill-gazzetti ewlenin huwa nfluwenti wkoll - …  Jien inħoss li bil-Minuti kif qbilna fuqhom m’hemmx il-lok li nagħmel statement  kategoriku min-naħa tiegħi u nħalli lil kulħadd jasal għall-konklużjoni tiegħu, abbażi ta' dak li għedna hawnhekk, iżjed u iżjed billi jirriżulta ċar mill-Minuti maqbula li din hija  a live issue f'żewġ kontesti, waħda li qbilna fuq ir-rapport  kif għamel tajjeb li kkoreġa l-Ministru Gatt, u t-tieni nett li aħna qed nirriżervaw id-dritt  li fi żmien li aħna jidhrilna xieraq, diċenti u opportun, nistgħu nduru fuq id-dipartimenti jew agencies jew organizzazzjonijiet konċernati biex nistaqsuhom xi progress kien hemm f'dan ir-rigward.  

  Il-Ministru Gatt.

  ONOR. AUSTIN GATT:  Allaħares issa niġu soġġetti għas-Sur Gauci Borda jgħidilna jiġix jew le.  Hekk jonqos!  Jien din lanqas biss għaddietli minn moħħi.  Jien semmejt dik is-sentenza biex ngħid x’kienet il-konklużjoni ta’ l-ittra. Alla jbierek dan ma jridx jiġi mċappas b’dak li nagħmlu aħna!  Aħna nies eletti mill-poplu, qegħdin hawn biex inservu lill-poplu, fuq Kumitat li huwa importanti, u ara ma mmorrux inċappsuh, miskin lil dan!  Pero`  mhux dan huwa l-punt, bir-rispett kollu.

  THE CHAIRMAN:  Jien it-ton u l-istil ta' l-ittra żgur li ma nistax nikkondividih.

  ONOR. AUSTIN GATT:  Mela almenu kkundanna t-ton u l-istil  u nieqaf hawn!

  THE CHAIRMAN:  Imma tpoġġilix kliem f'ħalqi.

  ONOR. AUSTIN QATT: Jien qed nistiednek biex tgħid hekk.

  THE CHAIRMAN: Jien qed ngħid li m’huwiex aċċettabbli;  naħseb li daqshekk biżżejjed.  Meta erba' minuti ilu qed ngħidu li m’għandniex inkunu prosekuzzjoni u issa f'daqqa waħda se noħorġu bil-kundanni …  Jien nerġa' ngħid li la qed nikkundanna lil "The Malta Independent" għalkemm qalet li jien għamilt cover up, la qed nikkundanna lis-Sinjura Pamela Hansen, għalkemm qalet li jien għamilt cover up u ma qed nikkundanna lil ħadd.  Kif jien ma qbiltx ma' dawn l-artikli li għadni kemm semmejt, mingħajr ma nidħol fil-meritu ta' dak li ntqal, ma naqbilx lanqas ma' l-istil u l-mod kif inkitbet dik l-ittra.  Ma nafx jekk sħabi jixtiequx jgħidu xi ħaġa oħra.  

  ONOR. AUSTIN GATT:  Jien għalija dik id-dikjarazzjoni hija sodisfaċenti and I do not want to belabour the point, pero` xtaqt nagħmel punt żgħir.  L-istil u t-ton ta' dik l-ittra huma inaċċettabbli għaliex dan m’huwiex columnist jew editorjalist.  Columnist  u editorjalist għandu relazzjoni, biex ngħidu hekk, ta' rispett lejn dan il-Kumitat għaliex dan fl-aħħar mill-aħħar dan jibqa' istituzzjoni tal-pajjiż, imma m’għandu l-ebda relazzjoni magħna.  Is-Sur Gauci Borda li kien the prime mover wara kollox, li m’għoġbux mid-dehra l-konklużjonijiet ta' dan il-Kumitat, ma jistax jikteb bil-mod li kiteb u mhux fuq il-breach of privilege għaliex  dak issa jarah l-iSpeaker.  Jien naqbel miegħek, Mr Chairman, u ħadt gost li inti għedt -  u nikkondividi miegħek u m’iniex se nagħfas iktar – li ma tikkondividix l-istil u t-ton tal-mod kif kiteb l-ittra s-Sur Gauci Borda.  Dan lili jissodisfani għaliex ipproteġejt lil dan il-Kumitat u nieqaf hawnhekk.

  THE CHAIRMAN: Nirringrazzjak.  Hawn iżjed kummenti?  

    ONOR. GEORGE HYZLER:  Mr Chairman, jiena wieħed mill-Membri li ressaqt il-ksur ta' privileġġ u għamilt dan għaliex ħassejt dover lejn dan il-Kumitat.  Frankament nippretendi li kull wieħed minna għandu jieħu għalih li xi ħadd jgħajjru bi ħmieġ.  Ma naħsibx li aħna bħala istituzzjoni waqajna daqshekk fil-baxx li xi ħadd jista' jgħajjrek b'dan il-mod u inti ma teħux għalik.  U tieħu għalik mhux għalik innifsek biss imma anke għall-istituzzjoni li tifforma parti minnha.  L-istituzzjoni tal-privileġġ qiegħda hemmhekk bħala mekkaniżmu tal-Parlament biex jiddefendi lill-Membri tiegħu.  Ovvjament is-Sur Gauci Borda, għalkemm ilu ħafna fis-servizz pubbliku, din għadu ma fhemhiex, pero` jien konvint li dan is-sajf jasal biex jifhmu.  

  Li xtaqt forsi nissuġġerixxi huwa li lilek bħala chairman - din hija opinjoni personali u ma nafx x'jaħsbu l-Membri l-oħra tal-Kumitat – nagħtuk ċertu ammont ta'  diskrezzjoni li meta jiġu f'idejk ittri bħal dawn -  nawgura li ma jkunx hemm oħrajn bħalhom -  tuża daqsxejn il-bonsens u tibgħat għall-individwu konċernat u kemm-il darba inti tifhem li dawk ikunu nkitbu forsi minħabba s-sħana tas-sajf jew forsi minħabba xi raġunijiet oħra li jistgħu jkunu transitorji u  jistgħu jgħaddu, tikkonvinċih jeħodha lura.  

 Jien m'iniex lest li nittollera dawn il-ħmerijiet, indipendentement min kif jaħsibha kwalunkwe Membru ta' dan il-Kumitat.  Jien m'iniex qiegħed hawn għaċ-ċajt u għaż-żufjett u ma jien se nħalli lil ebda permanent secretary  li għandu illusions of grandeur  jew Don Quixote phobias jikteb dawk it-tip ta' ħmerijiet.  Issa ħudu paċenzja bija, skużawni, pero` jien dan m'iniex lest li naċċettah.  

  Jien, Mr Chairman,  qed nagħtik id-delega min-naħa tiegħi personali li kemm-il darba jkun hemm xi ħadd li jagħtih xi attakk simili u jgħaddilek xi ittra bħal din, ħu paċenzja, ibgħat għalih u staqsih jekk jafx x’inhu jagħmel u jekk jirrealizzax li hu permanent secretary u li dawn l-affarijiet ma jinkitbux.  Tista’ forsi tgħidlu jiktibha mod ieħor kemm irid għaliex jien fl-aħħar mill-aħħar, bħal kull wieħed minna ta' din in-naħa tal-mejda, ħlief għal Ms. Brincat, qegħdin hawnhekk  bil-voti tan-nies li għandhom kull dritt jikkritikawna u ma jaqblux ma' dak li nagħmlu, eċċ. eċċ, pero` ma taqbilx ma’ li nagħmel mod, imma li tinsinwa affarijiet mhux veritieri b'dak il-mod, m’huwiex tollerabbli.  Issa jekk aħna se niddeġeneraw b'tali mod li dan jiġi aċċettat, jiddispjaċini imma allura ngħid li m’għandix posti fuq dan il-Kumitat; sempliċi daqshekk.  

  Dan il-Kumitat  – u forsi tajjeb li niftakru x'qed nagħmlu hawn – huwa l-uniku body  li hawn fil-pajjiż li huwa ffokat fuq il-kontrolli fuq is-servizz pubbliku.  Hawnhekk m’aħniex qegħdin maqsumin bejn partit u ieħor.  Il-funzjoni ta’ dan il-Kumitat huwa l-kontroll fuq is-servizz pubbliku u l-impjegati tas-servizz pubbliku suppost iħarsu lejna bl-ikraħ għaliex aħna suppost li niċċekkjaw lilhom, mhux f'daqqa waħda niġu qisna qegħdin il-Qorti, aħna l-imħallfin u jiġi l-akkużat ta’ quddiemna li qegħdin ninvestigaw u jgħidilna:  Toqogħdux iddejquni u tibagħtu għalija għaliex jien m’għandix pjaċir bil-ħmerijiet tagħkom għaliex ma jogħġbuniex is-sentenzi tagħkom!  Allura aħna f'dan l-istat irridu naslu?  Jien assolutament m’għandi l-ebda intenzjoni li nsegwi dan il-każ tas-Sur Gauci Borda; jien attribwejt dan għas-sħana tas-sajf u  fil-fatt kont iktar inkwetat fuq dak li deher fil-headlines ta’ “l-orizzont” għaliex dawn dawruhom b’mod li lanqas kellhom x’jaqsmu xejn mal-kontenut ta’ l-ittra tas-Sur Gauci Borda.  Voldieri jien għalhekk qed ngħid li jekk inti,  Mr Chairman, tara li dak li nkiteb forsi jkun inkiteb f’xi mument ta’ sħana jerġa’ jiġi rtirat u qisu qatt ma kien xejn.  

  Anke f’dan l-istadju, kieku s-Sur Gauci Borda privatament jitkellem miegħek u jgħidlek li lest jirtira dik l-ittra, kważi kważi jien inkun kuntent għaliex jekk ħaddieħor forsi għandu dawn it-tip ta’ ideat ta’ kruċjati eċċ, jien żgur li m’għandix u m’iniex se noqgħod insegwihom pero` lanqas ma nixtieq li nikkreaw preċedent li f’dan il-Kumitat kollox jgħaddi għaliex l-awtorita` - jien m’għandix awtorita` għaliex jien illum hawn u għada m’iniex filwaqt li s-civil servants jibqgħu hemm, voldieri jien żgur li m’iniex se noqgħod nitkellem fuq awtorita` personali -  tal-PAC trid tibqa’ hemmhekk u Allaħares le għaliex altrimenti jiġri dak li qal l-Onor. Gatt li hawnhekk jiġu quddiemna nies li aħna suppost qegħdin ninvestigaw l-aġir tagħhom jibdew jidħku f’wiċċna u jgħidulna li aħna farsa u li jgħidu li jridu fuqna għaliex aħna lanqas biss nirreaġixxu u nagħtu kas. Dik hija s-sitwazzjoni li nistgħu naslu fiha kemm-il darba aħna noqogħdu għal kollox.  U meta ngħid “aħna”, qed neskludi lili nnifsi għaliex jien żgur li m’iniex lest li noqgħod għal kollox.

  THE CHAIRMAN:  Nirringrazzjak għas-suġġeriment li għamiltli, pero` jien xorta nħoss li r-ruling li kien ingħata minn żewġ chairmen preċedenti ta’ dan il-Kumitat u li ġie endorsed kemm miċ-chairman ta’ qabli u anke minni fil-bidu li bdejt nippresjedi dan il-Kumitat  kien effettivament - fil-fatt din kienet l-osservazzjoni li għamilt fil-Kamra meta s-sinjuri kollegi tiegħi qajmu l-breach of privilege -  li bl-eċċezzjoni ta’ ittri anonimi li jista’ jirċevi dan il-Kumitat inħoss li għandna nieħdu konjizzjoni ta’ l-ittri kollha li jirċevi l-Kumitat għaliex dak li forsi jiena nħoss soġġettivament li għandu jiġu mbenġel, modifikat jew mibdul, ħaddieħor iħoss li jien inkun qed naqbeż il-poteri tiegħi stess bħala chairman.  Għaldaqstant filwaqt li napprezza s-suġġeriment u anke l-mod li bih sar min-naħa ta’ l-Onor. Hyzler nippreferi noqgħod mar-regola li ġaladarba korrispondenza tkun waslitli, nagħmel kif dejjem għamilt proprju sal-lum stess li permezz tas-segretarja tal-Kumitat niċċirkolaha lill-Membri kollha preżenti.  

  Jekk imbagħad il-Membri preżenti jħossux li din għandha tiġi diskussa in plenary quddiem l-istampa preżenti jew ċirkolata lill-istampa, huwa argument ieħor li naqbel miegħu għaliex jista’ jkun hemm korrispondenza li anke jekk ikun każ totalment differenti minn dak li għandna llum forsi jkollu ċerti affarijiet ta’ natura kunfidenzjali li forsi l-Membri jħossu li ma jkollhiex għalfejn tiġi biex ngħid hekk ikkunsidrata in open session minn dan il-Kumitat.  Biss jien nerġa’ ngħid li l-opinjoni tiegħi hija li kull korrispondenza li nirċievi, kemm jekk tkun ta’ kritika anke għalija stess u għal xi Membri ta’ dan il-Kumitat, kemm jekk tkun etika u anke jekk ma tkunx etika, inħoss li għandha tiġi ċċirkolata imbagħad ikun sta għall-Kumitat innifsu li jiddeċiedi the way forward.  

  L-Onor. Pullicino.

  ONOR. GEORGE PULLICINO (Segretarju Parlamentari):  Mr Chairman, ippermettili nesprimi ruħi fil-qasir kemm jista’ jkun.  Inħossni diżappuntat ħafna li waqt li aħna niġu hawnhekk ġo din il-Kamra biex nagħmlu xogħol tal-Kumitat b’responsabbilta`, permanent secretary jipprova jħammeġ lili u lis-Segretarju Parlamentari Hyzler fuq ix-xogħol li aħna għamilna f’dan il-Kumitat.  Insibu ftit ironiku l-fatt li mis-seba’ Membri ta’ dan il-Kumitat is-Sur Gauci Borda għażel żewġ persuni li b’kumbinazzjoni jekk wieħed jaqra t-transcript tad-debate kollu – u jiena ippruvajt naqra testwalment dak kollu li ntqal fl-aħħar seduta tal-PAC biex nara jekk għamiltx xi foul – isib li l-aktar żewġ persuni li enfasizzaw li għandu jsir kontinwazzjoni tar-rapport ta’ l-Awditur vis-à-vis rapport xjentifiku u tekniku inkluż għal dak li għaddej illum, kienu proprju dawk li ssemmew fl-ittra.  Kumbinazzjoni s-Sur Gauci Borda fl-ittra tiegħu għażel dawk iż-żewġ Membri. Allura ppermettili ninnota din bħala l-ewwel fatt.  

  It-tieni nett irrid ngħid li nħossni ddiżgustat li mhux biss l-ittra kif ġiet irrappurtata fuq ċerta media imma partijiet tal-media lanqas kellhom id-diċenza li jgħaddu ċerti kummenti għallinqas fid-dawl tal-fatti li joħorġu minn dak li ntqal hawnhekk fl-aħħar laqgħa ta’ dan il-Kumitat.

  It-tielet nett inħossni wkoll diżappuntat, biex ma nużax kelma oħra, li mbagħad ikunu Membri wkoll tal-Parlament li jesprimu bil-kitba u anke bil-fomm li s-Sur Gauci Borda b’dak li għamel “merits support and encouragment”.  Fl-opinjoni tiegħi din mhux biss hija rikba fuq xi ħaġa li hija xi mertu ta’ kif wieħed jinterpreta l-affairjiet, imma kif qal tajjeb l-Onor. Hyzler, din hija prostituzzjoni tal-politika.  Hawnhekk fejn dak li jkun kapaċi juża kollox mingħajr lanqas biss jiċċekkja l-fatti biex jara jekk l-aġir tiegħi u ta’ l-Onor. Hyzler kienx jimmerita dak id-diskors u l-interpretazzjoni totalment żbaljata u ngħid anke intenzjonata tas-Sur Gauci Borda fil-konfront tagħna.  Jiena filwaqt li napprezza li l-Kumitat ma jaċċettax l-istil ta’ din l-ittra nħossni diżappuntat li dan l-istess Kumitat ma marx oltre minn hekk.  Jien nippretendi li għall-benefiċċju ta’ l-istima li għandu jkollu dan il-Kumitat kien missu mar oltre minn hekk.  

  THE CHAIRMAN:  Jiena nirrispetta l-kummenti li għadda l-kollega tiegħi pero` kont taħt l-impressjoni li wara r-rimarka li għadda l-Onor. Gatt fid-dawl ta’ l-istatement li għamilt jiena donnu kien hawn il-consensual feeling min-naħa tagħna.  Pero` nerġa’ ngħid li nirrispetta l-opinjoni tiegħek li għandek kull dritt li tressaq quddiem dan il-Kumitat.

  ONOR. GEORGE PULLICINO:   Mr Chairman, jidher li l-livell ta’ threshold ta’ x’inhu aċċettabbli huwa differenti; dak li ġie aċċettat mis-seba’ Membri hawnhekk huwa aċċettabbli imma ma jfissirx li ma stajniex morna oltre.  Id-differenza hija li għallinqas min-naħa tiegħi jien kont nistenna iktar minn hekk.  

  THE CHAIRMAN:  Iktar kummenti(  L-Onor. George Hyzler.

  ONOR. GEORGE HYZLER:  Mr Chairman, just for the record irrid ngħid li ż-żewġ Membri tan-naħa tal-gvern,  jiġifieri l-Onor. Gatt u l-Onor. Galea Pace diġa` esprimew kundanna għall-kontenut ta’ l-ittra tas-Sur Gauci Borda u qiegħda titqiegħed fuq il-Mejda ta’ dan il-Kumitat ħalli tkun on record biex ma jkunx hemm xi bravu milli għandna llum u jgħid li lanqas il-Membri l-oħrajn tan-naħa tal-gvern ma kkundannaw  għax illum sirt noqgħod attent għal kollox.  

  THE CHAIRMAN:  Is-suġġeriment ta’ l-Onor. Hyzler qed jiġi aċċettat.  Iżjed kummenti fuq dan is-suġġett? Qed neħodha li m’hemmx.  Jien naħseb li biex inkunu 100% accurate inkun aktar komfortat jekk il-Minuti jiġu konfermati formalment fil-laqgħa li jmiss ħalli jkollna ċans narawhom sew u ma jkunx hemm xi ħaġa testwali li xi ħadd minna ma jkunx jaqbel magħha.  

  ONOR. GEORGE HYZLER:  Imma jekk se jiġu ċirkolati lill-​press …

  THE CHAIRMAN:   Ma jiġux ċirkolati qabel, jiġu ċirkolati wara li jiġu approvati formalment minn dan il-Kumitat.  

  ONOR. GEORGE HYZLER:  Jiġifieri effettivament lill-press se ngħidulhom li qabel il-ġimgħa d-dieħla ma jagħmlu xejn, anzi probabbilment wara s-sajf.

  THE CHAIRMAN:   Le, mhux qed hekk qed ngħid.   Jien naħseb li jekk min-naħa tal-Membri ma jkunx hawn oġġezzjoni nistgħu niċċirkolawlhom it-transcript tal-proceedings tal-lejla.  Jien naħseb li iktar milli niċċirkolawhom illum, il-membri preżenti tal-media huma serji biżżejjed li jifhmu l-gravita` ta’ din is-sitwazzjoni u mingħajr ma noqgħod inżomm id xi ħadd minnhom kif għandhom jirrapportaw għaliex inkun qed nimpinġa fuq il-freedom tal-media, nappellalhom sinċerament biex ikunu faithful ma’ kull ħaġa li ntqalet testwalment mill-Membri kollha preżenti hawnhekk ħalli l-membri tal-pubbliku li m’humiex preżenti hawnhekk ikunu informati bl-iktar mod leali u korrett dwar il-proceedings ta’ din il-laqgħa.  

  Teknikament sfortunatament m’aħniex f’pożizzjoni li nagħmlu transcript il-lejla stess għal raġunijiet loġistiċi.  Min-naħa l-oħra ma tagħmilx sens li nagħtuhom kopja tal-Minuti jekk dawn għadhom ma ġewx approvati min-naħa tal-Kumitat innifsu.  Għaldaqstant l-appell tiegħi huwa biex ikun hemm faithful reporting tal-proceedings li kien hawn illejla u naħseb li we can leave it at that.  Jidher li hawn qbil u għalhekk nerġa’ nagħlaq mill-ġdid b’dan l-appell.  Il-Minuti ovvjament jinġabu għall-approvazzjoni formali fil-laqgħa li jmiss.  

FOLLOW-UP DISCUSSION ON TELEPHONE LINES WITH OVERSEAS DIALING FACILITIES

  THE CHAIRMAN:  Ngħaddu għat-tieni item li għandna li huwa a follow up discussion on telephone lines with overseas dialing facilities. Bħala background fuq dan l-item ngħid li meta konna qegħdin niddiskutu l-corporate issues li għandhom x’jaqsam mar-rapport ta’ l-Awditur Ġenerali għas-sena 1999 kienet qamet il-kwestjoni tat-telephone lines li jista’ jkollhom overseas dialing facility kemm dawk li qegħdin f’Ministeri kif ukoll dawk li qegħdin f’dipartimenti.  Kien ġie nkarigat is-Segretarju Permanenti fil-Ministeru tal-Finanzi bix jagħti update tal-qagħda attwali kfi inhi.  Fil-fatt hu kien irrisponda fil-25 ta’ Mejju u l-ittra kienet ġiet iċċirkolata lill-Membri tal-PAC fl-10 ta’ Ġunju.   

  Dakinhar l-Onor. Galea Pace kien wera x-xewqa li dan l-item jitla’ fuq l-aġenda ta’ dan il-Kumitat u għaldaqstant nistieden għal xi kummenti jew suġġerimenti min-naħa tal-Membri.  L-Onor. Galea Pace.

  ONOR. VICTOR GALEA PACE:   Mr Chairman, jiena xtaqt li aktar milli nħarsu lejn id-double zero telephone lines, inħarsu lejn il-linji li għandhom il-faċilita` tal-one zero, jiġifieri li jistgħu jaqbdu fuq mobile phones. Dan il-Kumitat, flimkien ma’ l-Awditur Ġenerali għandu d-dover li jagħti rendikont lill-pubbliku dwar l-ispiża tal-gvern u għalhekk naħseb li ma tkunx idea ħażina li kieku l-Uffiċċju ta’ l-Awditur Ġenerali jagħmel eżerċizzju fejn joħroġ itemised list tat-telephones li hemm fid-dipartimenti ħalli naraw kif qegħdin isiru l-ispejjeż u t-telefonati.  

  THE CHAIRMAN:   Aktar kummenti?   L-Onor. Mangion.

  ONOR. CHARLES MANGION:  Filwaqt li nifhem l-argumentazzjoni tal-kollega naħseb li in this day and age il-mobile phone sar parti integrali mill-ħajja tagħna.  Effettivament min-naħa waħda nfittxu li nagħmlu progress - issa jekk huwiex progress jew rigress, fis-sens li jtelliflek il-paċi aktar hija kwestjoni oħra – u għalhekk l-użu tal-mobile phone hija parti integrali mill-ħajja ta’ kuljum.  Għad hawn dipartimenti fejn għandhom telephone lines li huma zero barred u lanqas jistgħu jagħmlu telefonata għal fuq mobile - issa jekk huwiex minnu jew inkella jgħidulix hekk biex jeħilsu minni ħalli ma jċemplulix hija kwestjoni oħra -  u allura naħseb li rridu naċċettaw li r-realta` hija li l-mobile phone sar neċessarju.  Huwa veru li forsi jista’ jkun hemm element ta’ abbuż għaliex l-abbuż jinsab f’kollox u kullimkien, pero` ma naħsibx li fejn hemm il-permess tal-permanent secretary ….  Jien fil-fatt nixtieq inkun naf jekk dawn it-telephone lines humiex ikkontrollati mill-permanent secretary jew mid-direttur tad-dipartiment.  

  THE CHAIRMAN:   Il-Ministru Gatt.

  ONOR. AUSTIN GATT:   Mr Chairman, jiena naqbel perfettament ma’ l-Onor. Mangion, fis-sens li llum ir-realta` tal-ħajja hi dik li hi.  Jien ngħid li Allaħares it-telephone lines tal-qorti huma zero barred għaliex kieku ma’ tkun tista’ titkellem ma’ l-ebda avukat.  L-istess jista’ jingħad għall-isptarijiet; Allaħares dawn għandhom it-telephone lines zero barred għaliex kieku ma jkellmu lill-ebda tabib.   Dan aktar u aktar illum meta hija l-politika tal-gvern li nkabbru l-aċċess għall-internet.  U l-ħlas għall-aċċess ta’ l-internet huwa ħafna aktar mill-ħlas għal mobile call, jiġifieri l-mobiles m’huma assolutament l-ebda lussu imma huma neċessita` biex il-gvern jaħdem bihom.  Jiġifieri fl-opinjoni tiegħi ma nistgħux nibqgħu marbutin mal-konċett li ħaddiem tal-gvern,  għaliex huwa clerk,  ma jkollu aċċess għall-ebda waħda minn dawn il-faċilitajiet.  Illum it-telephones fid-djar se jispiċċaw jekk mhux kważi spiċċaw.  

  THE CHAIRMAN:   L-Onor. Pullicino.

  ONOR. GEORGE PULLICINO:   Mr Chairman, jiena nħossni qiegħed f’timewarp; qisha din id-diskkussjoni qiegħda ssir 10 snin ilu għaliex għalija m’huwiex realistiku li llum, fis-sena 2001, niddiskutu dan. Illum kulma tagħmel tagħfas buttuna u tirċievi l-e-mails bil-mobile kull fejn tkun.   Jien anzi nixtieq li d-dipartimenti,  minflok ma jibagħtu l-ittri bil-posta u wieħed idum biex jirċevihom, jużaw aktar l-e-mail.  Jiena onestament naħseb li dan il-Kumitat għandu jeddedika ruħu – kif għedt anke fl-aħħar laqgħa – fuq kif il-flus tal-gvern jagħtu servizz ta’ kwalita` aktar tajba.

  THE CHAIRMAN:   L-Onor. Hyzler.
  ONOR. GEORGE HYZLER:   Mr Chairman, jien naħseb li dak li qed jirriferi għalih l-Onor. Galea Pace huwa xi tip ta’ abbuż li jista’ jkun hemm fuq ċerti linji, jiġifieri frankament naħseb li din hija responsabbilita` tad-director corporate services ta’ kull ministeru li jekk hu jħoss li l-kontijiet tiegħu tat-telephone qed jiżdiedu b’mod allarmanti u forsi ma jirriflettux il-ħtieġijiet u  l-bżonnijiet ta’ dak id-dipartiment allura wieħed forsi jieħu passi.  Kif intqal, illum il-mobile phone huwa fatt tal-ħajja u ma nistgħux ngħaddu mingħajru; illum ma tistax tirrestrinġi lill-impjegati tal-gvern għal fixed lines, pero` ma tkunx xi ħaġa ħażina jekk id-director corporate services iżomm għajnejh fuq dawn il-kontijiet u jekk ikun hemm xi esaġerazzjonjiiet jikkontrollaha għaliex l-użu esaġerat tat-telephone, bħal kull ħela oħra, huwa ħażin.  

  THE CHAIRMAN:  Iżjed kummenti?

  ONOR. GEORGE PULLICINO:   Jien fhimt li l-Onor. Galea Pace f’dik il-linja kien qed jagħmel l-argument tiegħu mhux li ma jkunx hemm access għal linji li jistgħu jċemplu fuq mobile.

  THE CHAIRMAN:  Aktar rimarki?  L-Onor. Abela.

  ONOR. CARMELO ABELA:  Mr Chairman, jien naħseb li m’għandniex niddiskutu fid-dettall dan is-suġġett; naf li diġa` qam f’dan il-Kumitat f’laqgħa preċedenti għaliex inzertajt kont preżenti wkoll bħala Membru sostitut. Jien ma nafx eżatt kif ir-regolamenti tal-gvern jistabbilixxu u jimxu fuq dan is-suġġett tat-telefonija, li jdejjaqni huwa d-diskrepanzi li jsib l-Awditur abbażi ta’ dak li jkollu d-dipartiment konċernat għaliex hemmhekk dak ukoll huwa nuqqas fis-sens ta’ amministrazzjoni u allura nħoss li din il-ħaġa li suppost hija amministrattiva m’hijiex qed tiġi meqjusa tajjeb.  Għalhekk naħseb li l-messaġġ li forsi għandu jintbagħat minn dan il-Kumitat għandu jkun li b’mod amministrattiv, kull dipartiment jew min ikun konċernat minn dan il-qasam, kultant żmien jagħmlu ftit comparative study fuq dawn l-affarijiet biex ikollhom monitoring dwar jekk humiex qed jiżdiedu b’mod allarmanti u bla bżonn jew le.   Ġaladarba l-Awditur ġibed l-attenzjoni għal dan naħseb li huwa tajjeb li ngħata widen, pero` fl-istess ħin wieħed jibgħat il-messaġġ lura lil min hu kkonċernat biex hu stess b’mod amministrattiv jieħu ħsieb li jkun hemm dan it-tip ta’ comparative study bejn sena u oħra għallinqas dwar jekk kienx hemm xi żieda esaġerata fl-opinjoni ta’ dak li jkun fil-kontijiet tat-telephones.  

  THE CHAIRMAN:   L-Onor. Galea Pace.

  ONOR. VICTOR GALEA PACE:   Mr Chairman, jien nixtieq ninsisti fuq dan il-punt u ngħid li l-Awditur Ġenerali għandu jinvestiga d-dipartimenti kollha ħalli naraw kif ħarġu l-kontijiet bejn l-1998 u l-1999.  U jien qed nitlob li jsir dan mhux bħala witch hunt imma biex naraw kif nistgħu nnaqqsu l-ispiża tal-gvern filwaqt li xorta jsir progress kif qal l-Onor. Pullicino.  

  THE CHAIRMAN:   Naħseb li huwa xieraq li at this stage nisimgħu x’għandu xi jgħid l-Awditur.

  IS-SUR JOSEPH G. GALEA:   Mr Chairman, li nista’ ngħid jien dwar dan is-suġġett huwa li filwaqt li fuq il-fixed lines għandna regolamenti u  struzzjonijiet amministrattivi kemm mill-Uffiċċju tal-Prim Ministru u anke mill-Ministeru tal-Finanzi, dwar l-użu tal-mobile phones, peress li dan huwa fenomenu li għadu qed jiżviluppa, għad m’hemmx fejn jien nista’ ngħid min qed jużah tajjeb u min m’huwiex. L-inquiry li għamilna kienet biss fuq compliance mhux għaliex qed jintnefqu ħafna flus għaliex jekk hemm il-bżonn, hemm il-bżonn.  Aħna fittixna min huma dawk l-uffiċjali li qed jużaw telephones li m’humiex double zero barred biex naraw jekk hemmx bżonn jinbidlu r-regolamenti li ħareġ il-gvern minn żmien għal żmien fid-dawl tal-progress li qed isir.  Irridu niftakru li x-xogħol tiegħi huwa li nara li ma kienx hemm nefqa għal xejn b’xejn min-naħa tad-dipartimenti kollha tal-gvern.  

  Rigward il-mobile phones li diġa` qed jintużaw ħafna u iktar ma jgħaddi ż-żmien aktar se jiżdied l-użu tagħhom, naħseb li jekk naqbdu dawn is-sentejn se nsibu li din is-sena l-ammont jissupera s-snin ta’ qabel u naħseb li wasal iż-żmien li l-ministeri konċernati jaraw hemmx  in-neċessita` li joħorġu n-normi dwar min hu ntitolat, kif għandu jintuża u għalxiex mingħajr ma jkun qed jinħonoq ebda operat li jista’ jiffaċilitizza x-xogħol li għandu fid-dipartimenti.  

  THE CHAIRMAN:  Hawn iżjed kummenti(  Il-Ministru Gatt.

  ONOR. AUSTIN GATT:  Kumment ta’ l-aħħar biex forsi nuri almenu d-direzzjoni tal-politika tal-gvern fil-qasam tal-komunikazzjoni.  F’dinja fejn il-bażi ta’ kollox hija l-komunikazzjoni bl-użu ta’ kull mezz possibbli, mill-mobile phones li għandna lkoll kemm aħna, għall-computer li qiegħed l-uffiċċju, għall-portable li tieħu miegħek fejn trid, u minn hawn u ftit ieħor għal fuq it-television u inti trid tagħmel interconnection ta’ dawn kollha biex tkun on line ma’ kulħadd, ma jistax parti ta’ l-iffrankar ta’ flus ikun f’din l-area għaliex din l-area se tespandi mhux tonqos.  Ma jistax ikun li mmur niċċekkja kemm clerk qed jagħmel calls fuq il-mobile meta minn assistent direttur ’il fuq qed nagħtih mobile phone.  Din hija inkonċepibbli; illum il-mobile phone huwa ħafna iktar importanti mit-telephone tad-dar għaliex ipoġġi lil kulħadd in komunikazzjoni l-ħin kollu.  Jiġifieri jien nappella biex ma nibqgħux niffissaw li niċċekkjaw dawn l-affarijiet għaliex huma passe`.

  THE CHAIRMAN:  Nifhem li l-Onor. Galea Pace jixtieq jinsisti fuq is-suġġeriment tiegħu.  Hawn qbil fuq is-suġġeriment?

  ONOR. AUSTIN GATT:   Mr Chairman, jien ma nixtieqx li naslu għal vot formali.  Naħseb li huwa evidenti li l-consensus huwa kontra s-suġġeriment.  

  THE CHAIRMAN:  Jien hekk ħadt il-feeling u naħseb li nistgħu nieqfu hawnhekk.  B’hekk għalaqna din l-item u nistgħu ngħaddu għat-tielet item.  

RAPPORTI ANNWALI TAL-BANK ĊENTRALI TA’ MALTA GĦAS-SNIN 1999 U 2000.

  THE CHAIRMAN:  Niskuża ruħi mal-Gvernatur tal-Bank Ċentrali li ħallejnih jistenna għal ċertu ammont ta’ ħin u nistiednu jingħaqad magħna fuq il-Mejda.

Is-Sur Michael C. Bonello ħa postu madwar il-Mejda.

  THE CHAIRMAN:  Qabel ma ngħaddu għal dan l-item, billi l-ewwel kellna l-issue ta’ l-NAC li ħadet ċertu ħin, biex nieħdu nota tagħha u mhux biex nieħdu azzjoni fuqha, nitlob lis-Segretarja taqra l-korrispondenza li rċevejna.

L-ISKRIVANA TAL-KUMITAT:  

l-Onor. Leo Brincat,

Chairman,

Kumitat tal-Kontijiet Pubbliċi

Kamra tar-Rappreżentanti

Il-Belt

Onorevoli Kollega, 

Nitlob li l-Kumitat dwar il-Kontijiet Pubbliċi jtella’ fuq l-aġenda tiegħu ċ-Ċentru tar-Restawr ta’ Bighi u n-nefqa li qed jagħmel anke skond ir-rapport finanzjarju li tqiegħed fuq il-Mejda tal-Kamra.

Grazzi

Evarist Bartolo, M.P.

  THE CHAIRMAN:  Nistgħu b’hekk ngħaddu għall-item li jmiss u nistieden osservazzjonijiet jew kummenti min-naħa tal-Membri.  L-Onor. Austin Gatt.

  ONOR. AUSTIN GATT:  Mr Chairman, ninsab ftit ippreokkupat fis-sens li dan l-aħħar sar ħafna kliem fuq il-possibbilta` ta’ devaluation eċċ, miċħuda b’mod kategoriku mill-Ministru tal-Finanzi pero` xorta waħda tibqa’ tissemma.  Fil-fatt kien hemm xi artiklu riċenti li daħħal fl-istorja lill-Bank Ċentrali għaliex qal li t-tnaqqis fir-riżervi li kien ġie rreġistrat jista’ jerġa’ jiġi rreġistrat jew jista’ ma jkunx hemm ukoll, pero` dan jista’ jwassal għall-konsiderazzjoni li l-Bank Ċentrali jikkunsidra li jiddevalwa l-lira Maltija.  Xtaqt inkun naf ir-reazzjonijiet tal-Bank Ċentrali għal dan it-tip ta’ kumment.

  THE CHAIRMAN:  Is-Sur Bonello.

  IS-SUR MICHAEL C. BONELLO (Gvernatur tal-Bank Ċentrali):  L-ewwelnett nibda biex nirringrazzjkom; din hija l-ewwel darba li qiegħed quddiem dan il-Kumitat.

  Biex nirrispondi għad-domanda tal-Ministru nibda biex ngħid li r-responsabbilta` għal deċiżjonijiet fuq il-valur tal-lira Maltija fil-leġislazzjoni tagħna tispetta lill-Ministru tal-Finanzi fuq il-parir tal-Bank Ċentrali, jiġifieri m’hijiex deċiżjoni li tispetta lill-Bank Ċentrali waħdu.  Nixtieq ngħid uikoll li kull diskors fuq żvalutazzjoni f’dan iż-żmien huwa barra minn loku u jista’ jagħmel ħsara biss.  Il-qagħda macro ekonomika tal-pajjiż bħalissa ma tirrikjedix żvalutazzjoni tal-lira, iżda pjuttost miżuri ntiżi biex isaħħu l-kompetittivita` tal-pajjiż; nispjega kif aktar tard.

  L-ewwelnett ħalli niġu għal dak li ġara s-sena l-oħra.  Ir-riżervi tal-Bank Ċentrali niżlu b’Lm96 miljun u huwa importanti li wieħed jara x’kienu l-fatturi prinċipali li kkontribwixxew għal dan it-tnaqqis.  L-ewwelnett kien hemm importazzjoni ta’ makkinarju ġdid mill-industrija għall-valur ta’ Lm70 miljun, liema importazzjoni ma naħsibx li hija sinjal ta’ sfiduċja fl-ekonomija Maltija.  Kien hemm ukoll investiment finanzjarju ta’ Lm46 miljun tal-Maltin barra mill-pajjiż li kienu attirati l-ewwelnett mill-possibbilta` li jinvestu barra għaliex aħna qegħdin nilliberalizzaw il-kontroll fuq il-kambju, u anke kien hemm mument meta r-rati ta’ l-imgħax barra l-pajjiż kienu qegħdin jogħlew u s-swieq tal-kapitali barra, jiġifieri l-istock exchanges, kienu telgħin kuljum u kien hemm ukoll koinċidenza ta’ ċirkostanzi lokalment fejn il-banek, stockbrokers u esperti finanzjarji oħrajn kienu qed iħajru lin-nies biex jinvestu barra.  Dan ukoll huwa investiment li jżid il-ġid tal-Maltin u ta’ Malta, m’huwiex telf ta’ flus; huma flus tal-Maltin u meta jiġu bżonnhom in-nies jerġgħu jġibuhom lura.  

  Imbagħad kellna wkoll ħaġa li hija telfa fis-sens li l-prezz taż-żejt għola u nfaqna Lm22 miljun iktar is-sena l-oħra biex impurtajna l-bżonnijiet taż-żejt tagħna.  Dik hija a one time payment li ħarġu u ma jerġgħux jiġu lura.  

  Imma dik iċ-ċaqlieqa fir-riżervi trid tpoġġiha fil-perspettiva tagħha.  Ir-riżervi tal-Bank Ċentrali niżlu b’Lm96 miljun pero` wieħed irid jara wkoll li l-assi barranin tas-sistema bankarja żdiedu b’Lm70 miljun għaliex il-banek għandhom il-possibbilta` li jżommu l-ekwivalenti ta’ 20% tal-kapital tagħhom f’assi barranin u aħna nippermettulhom jagħmlu dan.  Is-sena l-oħra huma wkoll, għaliex ħassew li forsi r-rendiment li setgħu jaqilgħu fuq flushom barra kien aħjar, żiedu l-proporzjon tal-kapital tagħhom li jżommu f’forma ta’ assi barranin u allura ġew għandna biex jixtru l-munita barranija biex jinvestu barra sa 20%.  B’hekk ir-riżervi tagħna naqsu u tagħhom żdiedu u allura l-pajjiż, bħala pajjiż, ma tilifx Lm96 miljun imma tilef Lm26 miljun.  Jiġifieri trid tqiegħed dan fil-kuntest tiegħu.  

  Kien hemm artiklu f’xi gazzetta li allega li l-Bank Ċentrali ma għolliex ir-rati ta’ l-imgħax biex jagħmel pjaċir lill-gvern biex b’hekk ma togħliex l-ispiża tal-gvern fuq l-interessi li jħallas fuq id-dejn.  L-artiklu qal li kieku l-bank għolla r-rata ta’ l-imgħax ma kenux joħorġu daqstant flus mill-pajjiż.  Hawnhekk ukoll l-argument ma jħarisx lejn l-istampa kollha għaliex il-Bank Ċentrali fil-fatt m’għolliex ir-rata ta’ l-imgħax għaliex għaraf li pass bħal dan kien jista’ forsi jeffettwa parti żgħira biss miċ-ċaqlieq li kien qed isir li huwa biss l-element ta’ l-investiment finanzjarju min-naħa tal-Maltin għaliex kif rajna, l-elementi l-oħra jiġifieri l-importazzjoni ta’ makkinarju u l-ħlas taż-żejt m’humiex interest sensitive, hi x’inhi r-rata ta’ l-imgħax fil-pajjiż l-industrija trid tinvesti u allura r-rata ta’ l-imgħax hija rilevanti għan-nies tat-triq li forsi jagħmlu paragun bejn ir-rati ta’ l-imgħax ta’ hawnhekk ma’ ta’ barra u jiddeċiedu jekk iżommux il-flus hawnhekk jew jibagħtuhomx barra.  Jiġifieri kieku aħna ċaqlaqna r-rata konna forsi naslu biex ninfluwenzaw deċiżjoni ta’ l-individwi,  u terġa’ lanqas dik il-figura ta’ Lm46 miljun kollha ma konna naslu biex forsi nolqtu għaliex hemm parti minn dan l-investiment finanzjarju li qed joħroġ li m’huwiex purament investiment f’assi finanzjarji li jistgħu jiċċaqilqu minn mument għal ieħor.  Illum għandek numru kbir ta’ nies – li dejjem qed jiżdied kull xahar – li qed jinvestu fi private retirement plans li allura jinvolvi commitment regolari ta’ kull xahar.  Mela jekk jiena intrabatt ma’ private pension scheme barra minn Malta li nħallas Lm100 fix-xahar jien se noħroġ Lm100 worth of foreign currency mill-pajjiż kull xahar irrispettivament mir-rata ta’ l-imgħax li tkun tipprevali fil-pajjiż dak il-mument.  

  U l-Bank Ċentrali kellu konsiderazzjoni oħra wkoll għaliex m’għolliex ir-rati ta’ imgħax u dik kienet li ma riedx jgħolli l-prezz tal-kreditu – il-cost of money – u b’hekk jiskoraġġixxi l-attivita` ekonomika.  Dan aktar u iktar meta ma kienx hemm raġuni ekonomika valida li jagħmel dan għaliex l-ekonomija la kienet qiegħda fi stat ta’ overheating kif ngħidulu aħna u lanqas kien hemm rata ta’ inflazzjoni għolja, anzi l-inflazzjoni kienet baxxa ħafna storikament.  Mela allura l-Bank Ċentrali f’sitwazzjoni bħal dik m’għandux raġuni għalfejn jgħolli l-interessi.  Barra minn hekk kellna wkoll konsiderazzjoni oħra.

  U meta ngħid il-Bank Ċentrali fil-każ tal-politika monetarja qed nagħmilha ċara wkoll għall-informazzjoni ta’ kulħadd li d-deċiżjonijiet tal-politika monetarja ma jitteħdux biss mill-uffiċjali permanenti tal-bank imma jittieħdu wkoll mill-kunsill tal-politika monetarja li huwa kompost minn diretturi tal-bank – li huma appuntati minn barra l-bank – kif ukoll minn ħames uffiċjali permanenti tal-bank.  Issa konsiderazzjoni oħra li aħna kellna fil-kunsill kienet li ħassejna li l-ħruġ ta’ flus din is-sena ma kienx se jibqa’ għaddej bir-ritmu tas-sena l-oħra għaliex kien jidher ċar li r-rati ta’ l-imgħax barra dalwaqt kienu se jaslu fil-quċċata tagħhom.  L-istess japplika għas-swieq tal-kapitali, l-istock markets.  Kienet ħaġa ċara li kien hemm moviment esaġerat ‘il fuq u li dan dalwaqt kien se jikkoreġi ruħu u kienet ukoll ħaġa ċara wkoll li l-prezz taż-żejt kien se jistabbilizza u ma kienx se jibqa’ tiela’ għal dejjem.  

  Fil-fatt jekk inħarsu lejn is-sitwazzjoni tal-lum naraw li r-rati ta’ l-imgħax f’Malta bħala medja huma iktar għoljin milli huma f’ħafna pajjiżi oħra fejn jinvestu l-Maltin.  Ġara wkoll li l-investimenti finanzjarji barra mill-pajjiż – dawk li s-sena l-oħra kienu Lm46 miljun – fl-ewwel sitt xhur ta’ din is-sena huma bejn wieħed u ieħor fl-istess livell tas-sena l-oħra.  Jiġifieri ma baqax ikun hemm ħruġ ta’ flus bl-istess ritmu tas-sena l-oħra.  Il-punt li qed nagħmel jien huwa li m’hemm l-ebda theddida imminenti għar-riżervi tal-pajjiż.  Dan narawh ukoll fil-fatt li r-riżervi tal-Bank Ċentrali bħalissa qegħdin bejn wieħed u ieħor Lm671 miljun.  L-iktar punt baxx li kienu kien  f’Marzu meta kienu Lm632 miljun, jiġifieri diġa` irkuprajna kważi Lm40 miljun lura mit-telf.  Jiġifieri l-korrezzjoni li pprevedejna s-sena l-oħra xi ftit jew wisq bdiet isseħħ.  

  Kif kont qed ngħid, m’hemmx theddida imminenti għar-riżervi, pero` min-naħa l-oħra hemm il-ħtieġa li niddefendu s-sistema tal-fixed exchange rate li noperaw fil-pajjiż billi nsaħħu l-kompetittivita` tal-pajjiż, kif għedt fil-bidu. Dan ifisser li l-ispejjeż tal-produzzjoni, speċjalment il-pagi, ma jridux jogħlew iktar minn dawk tal-kompetituri tagħna.  Is-sistema ta’ l-indexation li għandna hawn Malta – dan diġa` għedtu qabel – fejn iż-żidiet fil-pagi awtomatikament jirriflettu almenu ż-żieda li jkun hemm fl-indiċi tal-prezzijiet, fiha nnifisha hija ħaġa li tista’ tqegħedna fi żvantaġġ ma’ pajjiżi oħra li għandhom sistemi iktar flessibbli li jirriflettu ż-żieda fil-produttivita` li jkun hemm.  Allura l-aħjar mezz li bih inti tista’ tiddefendi l-valur tal-munita tiegħek hija li żżomm l-ispejjeż tal-produzzjoni kemm jista’ jkun baxxi relattivament mal-kompetituri tiegħek.  F’ħaġa bħal din għandhom responsabbilta` kbira s-sieħba soċjali kollha għaliex kulħadd jikkontribwixxi b’xi mod jew ieħor għa-ċaqliq fil-prezzijiet permezz tal-pagi, m’hijiex ħaġa li jista’ jinfluwenza gvern waħdu.  Dak huwa punt wieħed. 

  Importanti wieħed jgħid ukoll li meta pajjiż ma jkunx kompetittiv biżżejjed – u diġa` għandna sinjali hawn Malta ta’ dan; meta titkellem mas-setturi kollha ma’ l-operaturi ekonomiċi jgħidulek li diġa` għandna sinjali li f’ċerti setturi m’aħniex daqshekk kompetittivi – … Dan huwa evidenti f’ċerti kwalitajiet ta’ turiżmu.  Hemmhekk ma jiswa xejn li pajjiż ibiddel il-valur tal-munita tiegħu, jiġifieri li jagħmel żvalutazzjoni, speċjalment jekk ikun pajjiż żgħir bħal tagħna li jkun miftuħ ħafna u jiddependi fuq il-kummerċ, l-industrija u partikolarment l-esportazzjoni.  Dan għaliex jekk inti tagħmel żvalutazzjoni li jiġri hu li dak li jsejħulu l-pass through effect f’ekonomija miftuħa bħal tagħna huwa mmedjat.  Malli tagħmel żvalutazzjoni l-prezz ta’ l-oġġett importat f’liri Maltin mal-ewwel se jogħla u peress li aħna nixtru kważi kollox minn barra mill-ewwel se jinħass fiż-żieda fil-prezzijiet.  Dan iwassal biex jiżdiedu l-pagi mill-ewwel għaliex kif diġa` għedna, il-pagi tagħna huma marbutin ma’ l-indiċi tal-prezzijiet, jiżdiedu l-ispejjeż tal-produzzjoni u l-prodott tiegħek ma jibqax irħis kif kien fl-ewwel ġranet ta’ wara l-iżvalutazzjoni għaliex tkun trid tgħolli biex iġġib l-ispejjeż żejda li għandek u allura l-margin of competitivity li rbaħt permezz ta’ l-iżvalutazzjoni titilfu f’qasir żmien.  Jiġifieri għal pajjiż żgħir bħal tagħna b’ekonomija miftuħa beraħ, m’hijiex soluzzjoni indikata imma it is a measure of last resort li kemm jista’ jkun pajjiż għandu jiġġieled biex jaħrab minnha.  

 Għalhekk, meta jkun hawn diskors spekulattiv bħal dan fuq żvalutazzjoni li forsi ma jkunx riċerkat biżżejjed inħoss li jkun barra minn loku.  Ikun aħjar li bħala pajjiż nikkonċentraw aktar fuq kif nistgħu nżidu l-kompetittivita` tagħna billi nżommu l-ispejjeż tagħna baxxi.  Dan isir billi taġixxi mhux fuq il-valur tal-munita tiegħek imma fuq l-ekonomija reali, jiġifieri r-ristrutturar li jrid ikompli permezz ta’ affarijiet bħall-privatizzazzjoni, ir-ristrutturar ta’ l-industrija li qed isir bħalissa, riforma fis-sistema tal-pensjonijiet tagħna, trażżin ta’ l-infiq pubbliku nkluż is-sussidji u anke t-tneħħija tal-fdalijiet ta’ poter monopolistiku li għad għandna f’xi inħawi ta’ l-ekonomija tagħna.  

  Fl-aħħarnett nixtieq ngħid li deħlin f’perijodu bħalissa fejn l-ekonomija globali qed tnaqqas mir-ritmu tagħha.  Dan ifisser li s-swieq tagħna għaddejjin minn mument daqsxejn diffiċli.  Mela allura huwa importanti li ma nagħmlu xejn li jista’ jkompli jdgħajjef il-pożizzjoni kompetittiva tagħna bħala pajjiż.  U nerġa’ niġi għall-kummenti li qed ikun hawn fil-gazzetti biex min ikollu r-raġunijiet tiegħu biex jipprova joħloq dubju fuq il-valur tal-lira Maltija jrid jifhem li jkun qiegħed bil-mod il-mod inaqqar u jimmina l-istabilita` finanzjarja tal-pajjiż.  Issa l-esperjenza tgħallem li fi kriżi finanzjarja din tista’ tiġi minkejja li jkollok l-indikaturi ekonomiċi kollha pożittivi, jista’ jkun il-pajjiż ikun miexi fuq ir-rubini pero` jekk ikollok biżżejjed spekulazzjoni u dubji f’moħħ in-nies jista’  jkollok dak li l-Ingliżi jsejħulu a self fulfilling prophecy, ikun hawn paniku finanzjarju għaliex in-nies jgħidu li ġejja xi kriżi fuq il-pajjiż.  

  Tajjeb li nifhmu wkoll li fi kriżi finanzjarja l-pajjiż kollu jweġġa’, mhux il-Bank Ċentrali biss jitlef ir-riżervi u mhux il-gvern tal-ġurnata biss jitlef imma jitlef il-pajjiż kollu speċjalment l-element tal-pajjiż li l-inqas jiflaħ jirreżisti.  Ħafna drabi jgħaddu ħafna snin u jinbidlu l-gvernijiet u l-pajjiż ikun għadu qed iħallas il-kont ta’ l-iżvalutazzjoni.  Huwa stmat li l-kriżi finanzjarja li għaddiet minnha t-Turkija x-xitwa li għaddiet se tiswa lill-pajjiż l-ekwivalenti ta’ 20% tal-prodott gross domestiku tiegħu, jiġifieri kieku aħna kellna kriżi bħalma għaddiet minnha t-Turkija kienet tqumilna Lm300 miljun.  Qed nagħmel dan il-paragun għaliex irrid nenfasizza kemm huwa importanti li kemm jista’ jkun ma nħallux dan it-tip ta’ diskors li ma jkunx iffondat fuq raġunijiet validi jiġi propagat għaliex m’huwiex fl-interess tal-pajjiż.  Din hija ħaġa li esprimejt ruħi fuqha dan l-aħħar fil-gazzetti u qed nerġa’ nagħmilha hawnhekk għaliex huwa importanti ħafna li nikkonċentraw iktar fuq miżuri li jista’ jkollhom effett fuq il-kompetittivita` tal-pajjiż.  L-iżvalutazzjoni m’hijiex is-soluzzjoni; trid tiġi verament dahrek mal-ħajt biex tipprova tagħmilha f’pajjiż bħal tagħna.

  THE CHAIRMAN:  Nirringrazzjak.  Forsi nista’ nagħmel daqsxejn ta’ osservazzjoni.  Huwa fatt magħruf li l-Bank Ċentrali fi stadju ieħor se jgħaddi ċerti poteri supervisory lill-Malta Financial Services Centre (MFSC).  Xtaqt inkun naf jekk hemmx cut-off date għal meta se ssir it-transition min-naħa tas-Central Bank għall-MFSC, kif dan se jkollu effett fuq is-supervisory compliance element ta’ l-istaff tal-Bank Ċentrali u jekk din hijiex se tkun xi ħaġa purament fuq bażi volontarja jew le biex dawn jassumu ċerti dmirijiet li bdew min-naħa ta’ l-MFSC.

  IS-SUR MICHAEL C. BONELLO:  Kif tafu, fl-1994 kienet saret riforma finanzjarja fil-pajjiż u saru ħafna liġijiet ġodda fil-qasam finanzjarju – jekk m’iniex sejjer żball kien hemm madwar 13-il liġi li jew ġiet introdotta jew mibdula – u jirriżultati li dak iż-żmien il-gvern kien ħa deċiżjoni li r-rwol ta’ superviżjoni fuq is-sistema bankarja jgħaddi għand regolatur uniku fil-pajjiż li jiġbor fih ir-regolamentazzjoni tas-sistema finanzjarja kollha.  Effettivament ma kien sar xejn dwar dan u riċentement il-gvern reġa’ iddeċieda li dan il-proċess għandu jibda.  

  Fil-fatt aħna bdejna proċess ta’ diskussjonijiet ma’ l-MFSC biex naraw kif inhu l-aħjar mod biex isir dan il-pass.  Għandi ngħid ukoll li l-pożizzjoni tiegħi personali u bħala gvernatur tal-Bank Ċentrali għamiltha ċara ħafna f’diskors li kont għamilt f’Novembru li għadda f’okkażjoni ta’ l-ikla annwali ta’ l-Institute of Bankers fejn semmejt l-iżvantaġġi u l-vantaġġi ta’ ħaġa bħal din.  Fil-fatt hemm ħafna pajjiżi li qegħdin jikkunsidraw pass bħal dan, pero` m’hemm l-ebda mudell uniku għaliex din hija pjuttost ħaġa ġdida peress li tradizzjonalment din il-funzjoni kienet dejjem tiġi moqdija mill-Banek Ċentrali.  Illum, bid-dinja kif qiegħda tiżviluppa m’għadx għandek dik il-kategorizzazzjoni riġida ta’ funzjonijiet separati bejn istituzzjonijiet finanzjarji.  Qabel kien hemm banek, investment houses u  discount houses  li kollha jagħmlu xi ħaġa speċjalizzata filwaqt li llum hemm dawk li nsejħulhom complex institutions.  Il-banek saru jagħmlu ftit minn kollox;  jaġixxu ta’ stockbrokers,  jagħtu pariri u anke jbigħu l-insurance.  Allura hemmhekk ir-regolatur irid ikun f’pożizzjoni li jħares lejn dawn l-attivitajiet kollha u kif wieħed jeffettwa lil ieħor. That’s the thinking behind it.  Naturalment kull pajjiż irid isib il-metodu tiegħu. Issa niġi għat-tieni mistoqsija. 

  Nista’ ngħid li l-proċess beda u għandna l-ħsieb li jekk jista’ jkun sa l-aħħar ta’ din is-sena nkunu għamilna transizzjoni u għall-bidu tas-sena li ġejja jibda jopera regolatur uniku.  Naturalment irid isir tibdil fil-liġijiet rispettivi.  Safejn naf jien il-ministru jrid jiddiskuti dawn l-affarijiet man-naħa l-oħra tal-Kamra qabel ma jmur bihom fil-parlament.  Hemm ukoll il-proċess bejn l-istituzzjonijiet ta’ kif issir it-transizzjoni.  Aħna nixtiequ li t-transizzjoni tkun waħda kemm jista’ jkun ordinata mingħajr ma tagħti lok għal ebda periklu u li ma ddgħajifx b’xi mod il-kontroll u l-viġilanza li għandna fuq dak li qed jiġri fis-sistema finanzjarja tagħna għaliex dik tiġi qabel kollox.  Imbagħad hemm l-aspett tar-riżorsi umani, naturalment għax din hija riżorsa li mhux lakemm issibha fis-suq.  Dawn huma nies li tista’ tgħid twieldu f’dan ix-xogħol 25 sena ilu.  Ħafna minnhom għandhom esperjenza twila daqshekk u oħrajn inqas, pero` kollha ħadu training partikolari f’dan it-tip ta’ xogħol u għalhekk irridu naraw li kemm jista’ jkun bħala an operating group dawn jimxu minn għandna għal għand ir-regolatur uniku mingħajr ma jkun hemm ċaqliq u mingħajr  ma jnaqqsu mill-effikaċja tagħhom. Dik hija waħda mill-affarijiet li aħna qegħdin noqogħdu attenti ħafna għaliha.  

  Dan l-aħħar saret laqgħa għan-nies konċernati fejn min-naħa ta’ l-MFSC spjegawlhom kif ir-regolatur uniku se jiġi strutturat bl-investment services, l-insurance, il-kumpanniji u l-banking kollha miġburin flimkien. Wara li lil dawn l-impjegati spjegawlhom kif jaħdem ir-regolatur u l-kondizzjonijiet tax-xogħol li jipprevalu hemmhekk issa għandhom invit  biex jaħdmu magħna biex javviċinaw personalment liċ-chairman ta’ l-MFSC biex jiddiskutu il-każi partikolari tagħhom għaliex kulħadd għandu każ partikolari tiegħu u jrid jara hu kif se jiffittja f’din l-istruttura u jara jekk jaqbillux jew le.  Finalment hja deċiżjoni ta’ kull individwu  li jrid jeħodha hu privatament fuq il-bażi ta’ dak li jirnexxilu jirranġa mar-regolatur il-ġdid.  Jiġifieri bħalissa aħna qegħdin f’din il-fażi.  Naturalment dawn iridu jiżnu l-prospetti tal-karriera tagħhom biex jaraw jekk jibqgħux il-bank jew inkella jimxux għand ir-regolatur uniku fejn jinfetħulhom toroq oħra wkoll għaliex ikollhom ċans jidħlu fir-regolamentazzjoni ta’  istituzzjonijiet oħra mhux tal-banek biss. Dik m’hijiex ħaġa li nindaħlulhom fiha aħna, pero` aħna, bħala bank ċentrali, ninsabu konċernati għaliex ir-responsabbilta` għall-istabbilita` finanzjarja tal-pajjiż tibqa’ tagħna.  

  Fil-fatt kif diġa` kont ħabbart dakinhar aħna konna bdejna naħsbu biex nikkreaw uffiċċju fil-Bank Ċentrali għall-istabbilita` finanzjarja, liema funzjoni rridu nsaħħuha ‘l quddiem għaliex għalkemm is-superviżjoni diretta tal-banek tgħaddi għand regolatur, xorta nibqgħu responsabbli aħna għas-saħħa tas-sistema kollha kemm hi.  Allura jrid ikun hemm relazzjoni u kooperazzjoni mill-qrib mar-regolatur uniku, kif hemm f’pajjiżi oħra u aħna rridu nikkreaw il-mekkaniżmi tagħna.  Irid ikollna memorandum of undertstanding li jirregola r-relazzjoni ta’ bejnietna ‘l quddiem ħalli jkun ċar ħafna u trasparenti l-mod ta’ kif l-interessi finanzjarji tal-pajjiż qed jiġu mħarsa. 

  Ovvjament din hija xi ħaġa volontarja għaliex dawn huma mpjegati tal-Bank Ċentrali.  Min jagħżel li ma jmurx irridu nakkomodawh aħna.  Kif diġa` għedt għandna uffiċċju ta’ l-istabilita` finanzjarja li jirrikjedi ċerta expertise ta’ dik in-natura,  pero` it-tama tiegħi hija li kemm jista’ jkun ikun hemm nukleu kbir ta’ nies li jmorru mar-regolatur il-ġdid għaliex l-expertise li għandhom dawn in-nies m’intix se ssibha fis-suq.  Għandna wħud minn dawn in-nies li saħansitra qed jikkoperaw u jipparteċipaw f’missjonijiet tal-Council of Europe biex jagħmlu valutazzjoni tas-sistema finanzjarja ta’ pajjiżi ta’ l-Ewropa.  Jiġifieri daqstant huwa għoli l-istandard li lħaqna aħna f’dan ix-xogħol.  Jien nixtieq li għall-ġieħ tal-pajjiż din il-funzjoni tiġi trasferita mingħajr ma tiġi mimsusa, pero` huma l-individwi li se jiddeċiedu.  Nispera li aktar tard dan is-sajf ikollna idea ta’ kemm nies iddeċidew li jmorru u  kemm qed jaħsbu li ma jmorrux biex imbagħad kemm l-MFSC u kemm aħna nieħdu d-deċiżjonijiet li jkun hemm bżonn  biex niddefendu l-pożizzjoni tagħna.  

  THE CHAIRMAN:  Nirringrazzjak.  L-Onor. Pullicino.

  ONOR. GEORGE PULLICINO:  Mr Chairman, ippermettili qabel ma nagħmel il-mistoqsija nikkongratula lill-Gvernatur tal-Bank Ċentrali għaliex laqatni l-fatt li minkejja li qed jirrelata fuq suġġett ftit tekniku, għandu l-kapaċita` u l-volonta` li jagħmel id-diskors tiegħu b’mod li jinftiehem anke minn min m’huwiex tekniku daqsu.  Naseb li kieku f’dan il-pajjiż ikun hawn persuni li kapaċi jitkellmu aktar b’mod sempliċi u fl-istess ħin ma jgħawġux il-fatti naħseb li jkun tajjeb għal kulħadd.  Ħalli issa ngħaddi għall-mistoqsija.  

  Xtaqt nistaqsi lill-gvernatur x’inhi l-evalwazzjoni tiegħu fuq dak li ġara speċjalment matul l-aħħar sena fl-iżvilupp tal-Euro fl-Unjoni Ewropea u anke x’passi qed jieħu l-Bank Ċentrali sabiex eventwalmwnt pajjiżna jkun f’pożizzjoni li jaddotta l-Euro bħala munita.

  IS-SUR MICHAEL C. BONELLO:  L-Unjoni Ewropea hija block ekonomiku kummerċjali kbir li għad ikun l-ikbar wieħed fid-dinja u allura kien hemm l-idea li dan ikollu l-munita tiegħu, pero` kien maħsub ukoll li dan iservi ta’ kontro-piż anke għas-saħħa tad-dollaru li kienet il-munita predominanti tal-kummerċ fid-dinja.  Kif nafu,  id-dollaru baqa’ jissaħħaħ minħabba numru ta’ ċirkostanzi, fosthom il-fatt li l-ekonomija Amerikana hija wisq aktar flessibbli u  tadatta ruħha għaċ-cirkostanzi u għall-bżonn tal-mument, speċjalment għal dak li għandu x’jaqsam mas-suq tax-xogħol.  L-Amerka hemm ħafna aktar flessibilita` u mobilita` tal-ħaddiema u allura hemm aktar ċans li numru ta’ nies li jaħdmu f’ċerta attivita` jinbidel, jonqos jew jiżdied skond iċ-cirkostanzi, mhux bħal fl-Ewropa fejn hemm aktar riġidita` u m’hemmx il-hire and fire tradition li hemm l-Amerka.  Ġara wkoll li l-ekonomija tal-Ġappun baqgħet dgħajjfa ħafna u allura ħafna nvestituri Ġappuniżi jippreferu jinvestu fid-dollaru.  

  Minħabba li l-ekonomija Amerikana tuża l-flus b’mod aktar effiċjenti minn ħafna ekonomiji oħra, anke l-investiment barrani dirett ġewwa l-Amerka baqa’ qawwi ħafna u allura d-domanda għad-dollaru baqgħet qawwija għaliex sejrin ħafna flus ġo l-Amerka u allura d-dollaru ssaħħaħ ħafna a skapitu tal-Euro.  Għalkemm qed naraw sinjali li l-ekonomija ta’ l-Ewropa qed tirpilja u aktarx li din is-sena tmur aħjar mill-ekonomija Amerikana, xorta baqa’ dan l-interess ta’ l-investituri fl-ekonomija Amerikana u fid-dollaru.  Jiġifieri dik hija bejn wieħed u ieħor spjega ta’ malajr għaliex hemm din ir-reazzjoni, għalkemm illejla stess kont qed nara li l-Euro ssaħħaħ f’temp ta’ ftit sigħat – minn 83c għal madwar 86c – għaliex tkellem il-Gvernatur tal-Bank Ċentrali Amerikan u ħalla xi effett fuq is-swieq.  Jiġifieri forsi issa tibda din it-tendenza li ilha mistennija, voldieri li jissaħħaħ il-Euro.  

  Kif diġa` għedt, aħna noperaw sistema ta’ rata tal-kambju fissa, marbuta ma’ basket ta’ muniti ta’ pajjiżi li nagħmlu l-iktar kummerċ magħhom, jiġifieri l-Euro, id-dollaru u l-isterlina.  Din hija sistema li tatna stabbilita` kbira u għal pajjiż bħal tagħna, l-istabbilita` hija mportanti ħafna għaliex f’ambjent ta’ stabbilita` kemm tal-prezzijiet u kemm tal-valur tal-munita, l-investitur u min jagħmel il-kummerċ iktar jista’ jopera b’ċerta ċertezza għal dak li se jiġri ‘l quddiem;  m’għandekx il-fluctuations li jkollok f’ħafna muniti oħra li jġibu ħafna nċertezzi magħhom.  U huwa għalhekk – u dan jorbot ma’ dak li għedt qabel – li huwa mportanti li kemm jista’ jkun niddefendu dik il-fixed exchange rate system.  Pero` biex tiddefendiha trid tiġġustifika l-livell tal-munita tiegħek billi jkollok ekonomija effiċjenti u jkollok ir-riservi wkoll to back it up.  Issa peress li l-biċċa l-kbira ta’ l-investiment u tar-relazzjonijiet kummerċjali tagħna huma ma’ l-Ewropa t-tendenza hija li nsaħħu l-piż tal-Euro fil-basket.  Bħalissa l-Euro għandu 56% tal-basket filwaqt li d-dollaru u l-isterlina għandhom bejn wieħed u ieħor 22% u l-ħsieb tagħna hu li nirriflettu iktar l-importanza ta’ l-Unjoni Ewropea speċjalment fil-kummerċ tagħna billi nżidu l-piż tal-Euro u nnaqsu l-piż tad-dollaru u ta’ l-isterlina.  Eventwalment, jekk Malta tidħol membru ta’ l-Unjoni Ewropea jkun hemm iktar u iktar ġustifikazzjoni għalfejn aħna għandna norbtu l-munita tagħna aktar mal-Euro, imbagħad il-perspettiva li jekk insiru membri anke naddottaw il-Euro bħala l-munita tagħna, bħalma għamlu diġa` 12-il pajjiż u li issa minn Jannar li ġej se jkollna iktar perception konkreta tagħha għaliex se jkun hawn jiġru fl-idejn il-muniti u l-karti tal-Euro.
  THE CHAIRMAN:  L-Onor. Pullicino.

  ONOR. GEORGE PULLICINO:  Jekk Malta ma tidħolx membru ta’ l-Unjoni Ewropea u l-Ingiterra tadotta l-munita tal-Euro bħala l-munita tagħha, il-basket kif inhu ffurmat illum kważi ma jifdallu l-ebda sens għaliex bażikament se jiġi kważi kollu nfluwenzat mill-Euro.  Ovvjament din l-eventwalita` jista’ jkun li ma tissuċċedix.

  IS-SUR MICHAEL C. BONELLO:  Irridu niftakru li r-raġuni għaliex il-baskett li norbtu l-munita miegħu huwa ffurmat bil-mod li huwa ffurmat m’għandu l-ebda ġustifikazzjoni ta’ natura politika imma huwa ta’ natura ekonomika u jirrifletti r-realta` tal-kummerċ tal-pajjiż.  Jiġifieri nsiru jew ma nsirux membri, iktar ma l-integrazzjoni ta’ l-ekonomija tagħna ma’ dik Ewropea tiżdied tkun naturali li biex inżommu dik l-istabbilita` irridu nżidu l-piż tal-Euro fil-basket.  Dan m’huwiex marbut ma’ proċess politiku. U jekk l-Ingilterra  tidħol fil-Euro zone kif inhu maħsub li jiġri fi żmien qarib, allura awtomatikament jiġri, mingħajr ma nagħmlu xejn aħna, li l-piż tal-Euro fil-basket jiżdied bi 22% oħra.  

  THE CHAIRMAN:  L-Onor. Abela.

  ONOR. CARMELO ABELA:  Mr Chairman, xtaqt nistaqsi lis-Sur Bonello dwar kif il-Bank Ċentrali jħares lejn l-istat ta’ l-ekonomija bħalissa.  Barra minn hekk xtaqt nistaqsih ukoll dwar l-istat tal-finanzi pubbliċi f’dak li għandu x`jaqsam mad-deficit fl-ewwel ħames xhur ta’ din is-sena u dwar il-problema li kienet qed tinħass tul dan l-aħħar żmien ta’ cash flow  f’dak li għandu x’jaqsam ma’ ħlasijiet bejn kumpanniji u diversi ażjendi.  Sur Bonello, fl-ewwel intervent tiegħek inti għedt li l-pajjiż għandu jkun aktar kompetittiv eċċ.  Kif tirrelata il-kompetittivita`  jew in-nuqqas tagħha ma’ l-effett li jista’ jkun hemm fuq taxxi ntrodotti?

  IS-SUR MICHAEL C. BONELLO:  Kif taf, aħna nikkummentaw regolarment fuq is-sitwazzjoni ekonomika tal-pajjiż - minn hawn u ftit taż-żmien ieħor joħroġ il-quarterly review tal-Bank Ċentrali għat-tieni quarter ta’ din is-sena. Minħabba l-fatt li l-ekonomija tagħna hija waħda żgħira u miftuħa, aħna nfluwenzati ħafna minn dak li jiġri fis-swieq ta’ barra.  Il-previżjonijiet li kien hawn sa ftit taż-żmien ilu, jiġifieri li l-ekonomija tad-dinja se tibqa’ għaddejja b’ritmu aktarx mgħaġġel, din is-sena sfaw fix-xejn u saħansitra qed jaħsbu li l-ekonomija Amerikana għandha mnejn lanqas tikber xejn; forsi tikber b’xi ftit inqas minn 1%.  Minħabba f’hekk d-domanda fid-dinja se tonqos u f’pajjiż żgħir bħal tagħna fejn niddependu ħafna fuq l-esportazzjoni, dan mal-ewwel inħossuh.  Fil-fatt dan ħassejnih f’ċerti setturi u l-indikazzjonijiet li għandna, speċjalment fit-tieni quarter, huma li f’setturi bħall-elettronika l-ordnijiet naqsu minn kif kien previst.  

  Parti kbira minn dawk is-Lm70 miljun ta’ makkinarju li nxtara s-sena l-oħra kien min-naħa ta’ l-industrija ta’ l-elettronika.  Jiġifieri dawn kienu fiduċjużi li se jkunu jistgħu jkomplu jespandu pero` kif għedt, fit-tieni quarter  naqset dik id-domanda.  Minkejja dan diġa` għandna rapporti minn dan is-settur li għat-tielet quarter l-ordnijiet qed jiżdiedu u jaħsbu li sa l-aħħar tas-sena jkunu reġgħu irkupraw il-pożizzjoni tagħhom.  Hemm setturi oħra, bħal per eżempju, l-agrobusiness li ma ġewx effettwati. Nafu b’ditti kbar hawn Malta li jesportaw ikel ipproċessat fejn baqgħu għaddejjin b’ritmu mgħaġġel and at full production.  Jiġifieri qed niġu effetwati f’ċerti setturi u naħseb li l-previżjoni oriġinali tagħna ta’ kemm tista’ tikber l-ekonomija din is-sena se nirreveduha xi ftit ‘l isfel.  

  Għadna m’għamilnix eżerċizzju bħal dan permezz tal-mudell tagħna ekonometriku għaliex għad m’għandniex biżżejjed elementi f’idejna, pero` naħsbu li l-espansjoni ekonomika din is-sena ma tkunx qawwija daqskemm ħsibna anke sa erba’ xhur ilu meta konna qed naraw l-affarijiet mod ieħor.  Kif diġa` għedt, kont qed nisma’ x’kien qed jgħid Alan Greenspan fejn qal li qed jaħseb li sa l-aħħar quarter ta’ din is-sena l-ekonomija Amerikana se terġa’ tibda tirpilja.  Allura jista’ jkun li se jkollna din il-forma ta’ U-shape u forsi l-affarijiet ma jdumux ħziena daqskemm kienu qed jaħsbu f’ċertu mument.

  Imbagħad għandek setturi oħra, bħat-turiżmu fejn kellna fatturi partikolari għall-ekonomija tagħna – fost oħrajn kellna l-problema taċ-charter ta’ l-operators Tedeski  - li ridna nilqgħu għalihom, pero` huwa interessanti wkoll li fl-ewwel tliet xhur id-dħul mit-turiżmu żdied xi ftit u mhux naqas.  Jigifieri għandek movimenti kontrastanti u l-aħħar indikazzjonijiet fit-turizmu juru li bħalissa mhux qegħdin ħażin, pero` din again tixħet id-dawl fuq kemm aħna ekonomija vulnerabbli li ftit għandna poter li ninfluwenzaw l-andament ta’ l-ekonomija għaliex niddependu fuq id-domanda ta’ barra mhux bħall-ekonomija Amerikana li l-esportazzjoni tirrapreżenta proporzjon zgħir mill-GDP tagħhom; aħna kompletament miftuħin u għalhekk l-importanza tal-kompettitivita`.  

  Is-sitwazzjoni fiskali wieħed irid jaraha fil-kuntest tal-previżjonijiet; ma tistax tiġġudika fuq perijodu parzjali tas-sena, għaliex kif qal l-Onor. Abela, fl-ewwel ħames xhur tas-sena kien hemm żbilanċ fid-dħul u l-ħruġ tal-gvern. Hemm elementi differenti li jikkomponu r-revenue u l-expenditure tal-gvern – hemm ċerti komponenti li huma regolari u prevedibbli bħal salarji u pensjonijiet, imbagħad hemm affarijiet li huma suġġetti għal influwenzi oħrajn.  L-istess jista’ jingħad għad-dħul fejn mhux dejjem tkun tista’ tipprevedi kemm u meta se jidħol u allura jkollok mismatch fit-timing tal-ħruġ u d-dħul.  

  Il-previżjoni tal-gvern hija li d-deficit din is-sena jibqa’ jonqos mil-livell li kien is-sena l-oħra, pero` dan jiddependi ħafna mir-ritmu ta’ l-ekonomija.  Jekk kemm-il darba r-rata ta’ l-espanzjoni ma tilħaqx dak li kien maħsub fiż-żmien meta saru  l-previzjonijiet li ġew approvati mill-parlament allura anke d-dħul mit-taxxi fuq il-konsum mhux se jkun għoli daqs kemm kien maħsub u allura jista’ jkun hemm revizjoni hemmhekk ukoll għaliex fl-ekonomija tagħna ħaġa hija marbuta ma’ l-oħra.  Jiġifieri għal dak li ġara fl-ewwel ħames xhur ma nistax niġbed konkluzjoni dwar x’se jkun il-final out-turn.  Qed ngħid li jekk l-ekonomija tintlaqat ħazin minn dak li qed jiġri barra allura t-taxxi fuq il-konsum ikunu inqas u anke fuq id-dħul għaliex jista’ jkun hawn inqas jobs ikkreati milli kien maħsub li jiġu kkreati u allura anke l-income tax ma tkunx għolja daqskemm kien maħsub u l-finanzi tal-gvern jirriflettu dan.  Din hija ħaġa loġika, pero` l-quantum ta’ kemm se jiġi effetwat dan il-bilanċ fiskali għalissa m’huwiex prevedibbli; ma nistgħux ngħidu.

  Il-kwestjoni l-oħra ta’ cash flow hija xi ħaġa kkumplikata u darba kont ippruvajt nagħti l-interpretazzjoni tiegħi – mhux nispjegaha għaliex ma nippretendix li għandi r-risposti kollha għal dawn l-affarijiet – u nista’ ngħid li minn kif jaħdem il-pajjiż hija ħaġa ċara li tradizzjonalment il-pajjiż jaħdem ħafna fuq il-kreditu ta’ bejn l-operaturi ekonomiċi u finalment il-kreditu mingħand il-banek.  Il-policy tal-banek għal żmien twil kienet li jibqgħu jiffinanzjaw l-attivita` iktar fuq il-bażi ta’ l-ipoteka li jieħdu fuq proprjeta` ta’ dak li jkun milli fuq il-vijabbilta` tal-proġett li jiġi bih.  Issa din qed tinbidel; il-banek qed iħarsu iktar lejn il-proġett innifsu milli jekk jien iniex f’għajnejhom xi ħadd li jiflaħ.   

  Fl-antik kienet il-prattika li jekk għandek biċċa bini jkunu moħħhom mistrieħ għaliex kienu jgħidu li jistgħu jeħdulu l-bini.  Dik hija daqsxejn fallaċi fid-dinja tal-lum u ma tagħmilx wisq sens għaliex il-banek iktar suppost idawruhom il-flus mhux jibqgħu jisilfu dejjem lill-istess persuna.   Fil-prattika nafu wkoll li apparti li l-funzjoni tal-banek m’hijiex dik imma hija li jdawru l-flus biex tinħoloq attivita` ekonomika ġdida li trendi, iħallsu lura lill-bank imbagħad dak li jkun jerġa’ jissellef għal xi ħaġa oħra mhux jibqa’ dejjem fuq l-istess proġett fejn dejjem jagħtih il-flus u dak qatt ma jmur iħallas.  Mela allura dik hija waħda mir-raġunijiet għalfejn tradizzjonalment l-ekonomija taħdem hekk.   

  F’nofs is-snin disgħin sirt naf – dak iż-żmien ma kontx fiżikament preżenti hawn Malta – li ġraw ħafna affarijiet li rriżultaw fi splużjoni tal-konsum;  tneħħew id-dazji, daħlet il-VAT li kienet b’rata iktar baxxa mill-medja tad-dazji, kien hawn ħafna nfiq pubbliku fil-pajjiż, kien hawn espansjoni ekonomika, kien hawn anke domanda kbira għal ċerti prodotti u affarijiet u t-teknoloġija pprovdiet ħafna prodotti ġodda u kulħadd riedhom.  Naturalment ħafna nies raw opportunitajiet hemmhekk u sar ħafna investiment.  Imma llum, meta d-domada m’għadhiex li kienet, qed nirrealizzaw …  Għaliex kemm jista’ jkollok karozzi f’kull familja?   Meta kulħadd fil-familja għandu karozza ma jistax ikun li nibqgħu nixtru l-karozzi bħal qabel.  Kemm-il fridge  u television jista’ jkollok id-dar?  Allura issa d-domanda qed taġġusta ruħha għas-sitwazzjoni li kkreat ruħha fejn more or less kulħadd issodisfa dawn il-bżonnijiet fundamentali li kellu.   Per eżempju, il-proporzjon ta’ homeownership fil-pajjiż hija waħda mill-iktar għoljin li hawn fid-dinja.  Jiġifieri ma tantx baqagħlna fejn immorru f’affarijiet ta’ konsum.  

  Li ġara kien li sar ħafna investiment żbaljat, parti probabbli kien tort tal-banek u parti anke tax-short-sightedness ta’ min daħal għalihom.  Huwa veru li kien hemm żmien meta l-affarijiet kienu ħerġin qishom pastizzi u allura kulħadd tħajjar,   but that is not viable in the long run. lllum parti mit-tgergir li hawn li m’hawnx bejgħ m’huwiex għaliex m’hawnx bejgħ  imma għaliex m’hawnx bejgħ daqskemm kien hawn qabel.  U lanqas jista’ jkun li jkun hawn bejgħ daqskemm kien hawn qabel għaliex is-suq tagħna huwa suq ta’ 380,000 ruħ.   Per eżempju, huwa realistiku li jkollok tliet ħwienet tad-deheb jew tal-banjijiet ħdejn xulxin fi spazju ta’ 50 metru?  Dan mhux realistiku. Meta jien ġejt lura Malta sentejn ilu u kelli bżonn nixtri xi ħaġa bħal din ikkonfondejt u kważi kważi bdejt nibża’ u naqta’ qalbi mmur nixtri għaliex fejn taqbad tmur daqskemm hawn, kulħadd irid ibigħlek. 

  Ġara li issa hawn an over supply and until we adjust the situation it’s painful għaliex se jkun hawn min ma jiflaħx jikkompeti u se jkun hawn min se jkollu jagħlaq il-ħanut tiegħu għaliex ma jkollux bejgħ biżżejjed u għandu jagħti lill-bank u forsi anke lil tal-familja. Veru li hija sitwazzjoni diffiċli imma dan l-aġġustament irid isir; din hija korrezzjoni ta’ darba sakemm niġu fejn is-supply tkun more or less balanced mad-domanda li hawn fil-pajjiż.   Jiġifieri dik hija l-kwestjoni tal-cashflow.  

  Irridu niftakru wkoll li qegħdin f’sitwazzjoni ta’ konsolidazzjoni fiskali, u kulħadd jaqbel mal-fatt li l-ebda gvern ma jista’ jibqa’ għaddej ikabbar l-iżbilanċ tiegħu minn sena għal oħra.   Allura qegħdin fi proċess ta’ korrezzjoni ta’ l-iżbilanċ fiskali tal-gvern u għalkemm l-impatt ta’ l-operat tal-gvern huwa espansjonistiku, fis-sens li qed jonfoq iktar milli jdaħħal, dak l-ammont qed jiċkien minn sena għal oħra; minn 11% tal-GDP l-iżbilanċ issa niżel iktar qrib is-6%.  Allura l-gvern qed jippompja inqas flus fl-ekonomija milli kien qed jagħmel qabel u dak jinħass ukoll fil-kwestjoni tal-cashflow għaliex il-gvern qed jonfoq inqas.

  Issa kif għedna, il-kompetittivita` hija importanti ħafna għaliex aħna, bħala pajjiż,  irridu naqilgħu l-ħobża tagħna ma’ barra għaliex il-bżonnijiet tagħna kollha minn barra jiġu.  Mela allura rridu nkunu kompetittivi.   Issa naturalment kull ħaġa li tinfluwixxi fuq l-ispejjeż tal-produzzjoni tal-pajjiż se żżid l-ispejjeż tal-produzzjoni, u t-taxxi huma wieħed minnhom.   Pero` imbagħad hemm aspett ieħor li huwa li l-gvern ma jistax jgħix mingħajr taxxi - m’hemmx għalfejn ngħidilkom dawn l-affarijiet għaliex tarawhom u fi żmien il-budget anke tistudjawhom mill-qrib.  Jekk intom tħarsu lejn id-dħul tal-gvern u taraw il-gvern fuqhiex jonfoq il-flus tirrealizzaw li l-gvern m’għandu kważi xejn discretionary spending; malli jidħlu l-flus isibu fejn imorru - pagi, salarji, pensjonijiet, sptarijiet, stipendji, sussidji u  interessi fuq id-dejn.  Jiġifieri l-gvern lanqas biss ixommhom, jarahom għaddejjin biss il-ministru tal-finanzi.   Dik hija realta` oħra tal-pajjiż għaliex issa drajna b’ċertu livell ta’ għajxien u b’ċerti servizzi soċjali li jiswew il-flus.  

  It-tendenza demografika hija li n-nies jgħixu iktar u allura l-ispejjeż għall-pensjonijiet, sptarijiet, eċċ. se jogħlew.   Mela allura l-gvern m’għandux mezz biex jinfluwixxi ħafna fuq dawn l-affarijiet u ma jistax iċedi minn dawn it-taxxi li jiġbor hu.  Jiġifieri biex tibdel dawn l-affarijiet trid patt nazzjonali.  Jien diġa` tkellimt fuq dan u fil-fatt il-messaġġ tiegħi fl-annual report huwa preċiżament dan; li jrid ikun hemm consensus fost l-imsieħba soċjali kollha ta’ kif se nagħmlu.  Jekk irridu li dak li għandna jibqa’ kollu b’xejn il-matematika doesn’t square, x’imkien trid tnaqqas.   Jiġifieri dak irid isir pero` bi qbil bejn kulħadd.  U dan sar f’pajjiżi oħra.  Per eżempju, fl-Olanda fis-snin tmenin kellhom sitwazzjoni simili u l-unions, min iħaddem u l-gvern tal-ġurnata bdew programm fit-tul u llum il-ġurnata l-ekonomija Olandiża hija waħda mill-aqwa ekonomiji b’unemployment baxx u b’effiċjenza kbira.  Dawn ikkorreġew ċerti anomaliji li kellhom fil-welfare system tagħhom li kienet ġeneruża ż-żejjed u kienet qed tinkoraġġixxi l-għażż u mhux ix-xogħol. Jiġifieri hemm ħafna affarijiet li tista’ tagħmel, pero` iva, il-kompetittivita` hija effettwata mit-taxxi.   Naturalment hemm ukoll affarijiet oħra li jeffettwaw il-kompetittivita`.   Jekk wieħed iħares lejn l-ispejjeż tal-produzzjoni ta’ ditta tara li t-taxxa hija parti minnhom, pero` mbagħad tara li element importanti huwa l-pagi u l-produttivita` ta’ x’qed jagħtuk dawk il-pagi.   

  Is-settur privat illum f’ċerti oqsma laħaq livell għoli ħafna ta’ produttivita`, pero` għad hemm ħafna lok għal żieda fil-produttivita` fil-pajjiż u l-iktar li trid tiġi probabbli -  naħseb dan jista’ jikkonfermah l-Awditur - huwa s-settur pubbliku għaliex dan jirrappreżenta drain qawwija fuq il-finanzi tal-gvern.  Il-pagi u l-ispejjeż li għandu l-gvern biex imexxi l-amministrazzjoni tiegħu huma għoljin ħafna u dawk il-ħaddiema m’humiex qed jikkontribwixxu biex il-pajjiż jaqla’ l-foreign exchange.  Aħna bħala pajjiż niddependu fuq barra u għalhekk rridu nikkreaw attivita` li tiġġenera l-munita barranija.  Mela kemm-il darba jiċkien is-settur pubbliku u jsir iktar effiċjenti, ikun hemm iktar riżorsi umani li jiġu liberati biex jaħdmu fis-settur privat.  Illum għandna anomalija li f’ċerti setturi fis-settur privat mhux qed isibu n-nies li għandhom bżonn;  għandek mismatch of skills li rridu nikkorreġu għax se nitilfu l-business.  Kien hawn każi fejn ġie xi ħadd minn barra biex jiftaħ fabbrika u kellu bżonn 100 engineer.  Issa dak biex isibhom jew imur jisraqhom mingħand ħaddieħor u jgħolli l-pagi u allura tiġik inflazzjoni hemmhekk bl-ispejjeż tal-produzzjoni fil-pajjiż in ġenerali, jew inkella jmur f’xi pajjiż ieħor.  Din hija xi ħaġa li torbot mal-politika ta’ l-edukazzjoni tal-pajjiż u mat-training u kulħadd huwa involut.

  THE CHAIRMAN:   Hawn iżjed kummenti?  Jien nissuġġerixxi li nieħdu din il-mistoqsija, imbagħad jekk ikun għad baqa’ iktar mistoqsijiet naġġornaw għal data oħra.

  L-Onor. Pullicino.

  ONOR. GEORGE PULLICINO:  Jekk m’iniex sejjer żball, il-ministru tal-finanzi normalment għandu say għal bejn 18% u 22% tal-budget nazzjonali għax il-bqija, kif għedt int, Sur Bonello, jgħaddu minn taħt imnieħru u m’għandux kontroll  fuqhom.   Int tkellimt ukoll fuq is-sistema tan-national insurance tagħna u ta’ dak li l-gvern idaħħal kull sena.  Aħna għad għandna sistema fejn dak li ndaħħlu effettivament joħroġ direttament; jekk jien inħallas ammont fis-sena għall-NI dak ma jmurx f’investiment imma jmur direttament biex iħallas probabbilment il-pensjoni ta’ ommi u allura dak li qed inħallas jien ma jiġix investit biex jien għada nieħu l-pensjoni tiegħi.   

 Ċerti pajjiżi, anke dawk li kellhom sistemi bħal tagħna, adottaw transizzjoni fuq numru ta’ snin fejn għażlu li persentaġġ minn dak li jdaħħlu jagħmlu transposition tiegħu ta’ investiment, kull sena jżidu l-istess pensentaġġ biex finalment jiġu għal sistema ta’ investment f’dak li huwa insurance nazzjonali.   Dan huwa biss f’linja waħda.  Kien hemm ukoll transizzjonijiet oħra f’dak li huwa employment promotion measures. Fir-rapport annwali tal-Bank Ċentrali ma jidhirlix li hemm proposti ċari ta’ dan it-tip.  Effettivament  kien hemm perijodu fejn il-Bank Ċentali għamel proposti ċari ta’ kemm jista’ jkollok employment promotion measures aktar mis-sistemi li sal-lum addottajna aħna bħala pajjiż?

  IS-SUR MICHAEL C. BONELLO:   L-ewwelnett irrid ngħid li jien m’iniex espert f’dak il-qasam u ma nippretendix li nista’ nitkellem fuqu b’awtorita` u lanqas m’hija l-funzjoni tal-Bank Ċentrali għaliex m’għandux dik l-expertise.   Aħna kultant nikkummentaw mill-aspett macro-ekonomiku kif għamilt jien issa u kif għamilt anke f’dak l-istatement.  Jien li qed ngħid hu li kemm il-politika monetarja, jiġifieri ċ-ċaqliq fir-rati ta’ l-imgħax, kif ukoll il-politika tar-rata tal-kambju m’humiex għodda li jistgħu jġibu tibdil permanenti fl-allokazzjoni tar-riżorsi tal-pajjiż u fl-użu effiċjenti tagħhom.  Irid ikollok dik li tissejjaħ policy mix adattata li tinkorpora l-politika l-oħra.  

  U huwa għalhekk li jien tkellimt fuq it-tibdil strutturali li jrid isir fil-pajjiż ta’ kif naħdmu, kemm aħna effiċjenti fix-xogħol tagħna, ta’ l-istandards li nilħqu bil-mod kif naħdmu.  Għalxejn tipprova tagħti l-ispinta permezz tar-rata ta’ l-imgħax li f’ekonomija bħal tagħna t-transmission mechanism huwa dgħajjef ħafna u peress li m’għandniex swieq żviluppati ħafna, ma neffetwawx l-attivita` reali fl-ekonomija.  Jiġifieri dik hija ħaġa li aħna nirrikonoxxu; dejjem ngħidu li l-effettivita` tal-politika monetarja hija limitata ħafna.

  It-tieni nett, kif spjegajt qabel, li tiżvaluta l-lira, you get a short term advantage and a very high long term cost.   Issa fil-kwestjoni tal-pensjonijiet aħna ndikajna li waħda mill-affarijiet li trid issir huwa dak li għamlu f’pajjiżi oħra fejn irrealizzaw li s-sistema tradizzjonali ta’ pensjonijiet m’hijiex vijabbli għal ħafna raġunijiet, fosthom li n-nies qed jgħixu ħafna iktar.  Illum ġejna f’sitwazzjoni li bniedem jikkontribwixxi forsi għal 40 sena u jkun dipendenti fuq l-istat għal 40 sena oħra; sakemm ikollu 20 sena jiddependi għall-edukazzjoni fuq l-istat, imbagħad minn 60 sa 80 jieħu l-pensjonijiet u s-servizz ta’ l-isptarijiet b’xejn.

  ONOR. GEORGE PULLICINO:   U dak għall-ġenerazzjoni tiegħi għaliex jekk wieħed iħares lejn l-istatistika tal-WHO isib li għal min illum għandu 12-il sena l-average mortality rate se tiżdied għal over 96.  Dan ifisser splużjoni totali.   

  IS-SUR MICHAEL C. BONELLO:  Jispiċċaw ifallu l-gvernijiet.   U din kullimkien qed tiġri.  Għalhekk is-soluzzjoni li ġiet adottata f’ħafna pajjiżi - u aħna tkellimna wkoll ma’ esperti f’dan il-qasam, il-World Bank għandhom ħafna expertise f’dan il-qasam – hija li l-istat jiggarantixxi pensjoni minima, ikollok parti oħra li tkun funded obbligatorja, li bniedem jikkontribwixxi waqt li qed jaħdem u jibda jaħseb għall-futur tiegħu, imbagħad hemm it-tielet kolonna li hija dik volontarja li jekk dak li jkun ikun irid jerġa’ jtejjeb il-pensjoni tiegħu jkompli jikkontribwixxi.   Dik hija s-sistema li llum universalment kważi tista’ tgħid b’varjazzjonijiet qed tintuża u li aħna rridu nikkonsidrawha wkoll.  Fil-fatt ħafna nies ħadu din id-deċiżjoni.   Kif semmejt qabel, parti mill-investiment li qed isir kull xahar minn hawn Malta huma kontribuzzjonijiet ta’ numru kbir ta’ nies li qed jixtru dawn il-private retirement plans.  Jiġifieri ma qagħdux jistennew joħroġ ir-rapport tal-kummissjoni għaliex ma tridx tkun professur biex tinduna x’qed jiġri.   Trid tibda taħseb għal rasek.  

  THE CHAIRMAN:  Hawn ix-xewqa tal-Membri li naġġornaw bl-istess suġġett għal laqgħa oħra. Se naġġornaw daqsxejn għat-tul għaliex ir-recess tal-parlament mhux daqstant ‘il bogħod.  Aħna ovvjament nikkomunikaw mal-gvernatur ‘il quddiem biex insibu data konvenjenti għaż-żewġ naħat.  

  Nirringrazzja lilu, lill-uffiċjali tiegħu, lill-Awditur Ġenerali għas-sehem pożittiv li taw f’din il-laqgħa u lil kulħadd.

Fid-9:05 p.m. il-Kumitat aġġorna.

